
Сымаджэхэм  я
бжыгъэм  хохъуэж

Къалащхьэм
ныбжьыщIэхэр щохьэщIэ Пандемием пэщIэтынымкIэ оперативнэ 

штабым къызэритымкIэ, коронавирус 
узы фэ зэрыцIалэр зыпкърыт сымаджэ-
хэм я бжыгъэм хэхъуэжу щIидзащ. Абы те-
ухуа пресс-конференц щекIуэкIащ  КъБР-м  
Узыншагъэр хъумэнымкIэ и министер-
ствэм. ЗэIущIэм щытепсэлъыхьащ коро-
навирус лIэужьыгъуэщIэр къызэрежьам, 
абы и нэщэнэхэр зыхуэдэм, зэрызыщып-
хъумэну Iэмалхэм.

КОРОНАВИРУСЫМ и «омикрон» штам-
мым и лIэужьыгъуэщ «кентавр»-р. Мы гъэм 
и накъыгъэ мазэм ар Индием япэу къыща-
хутащ. Абы къикIри, узыфэм къэрал псор 
зэщIигъэхьэу хуежьащ. Мы зэманым 
«кентавр»-м игъэсымаджэхэр Урысей Фе-
дерацэми щыIэщ.  СПИД-м рэ узыфэ зэ-
рыцIалэхэмрэ защы хъумэ нымкIэ, абыхэм 
япэ щIэтынымкIэ республикэ центрым и 
 до ху тыр нэхъыщ хьэ Иуан Маринэ зэрыжи-
IамкIэ, лIэужьы гъуэщIэм псынщIэу зеубгъу. 

- Урысей Федерацэм коронавирусыр 
зыпкърытхэм зы жэщ-махуэм сымаджэ мин 
11 къахохъуэ, - жиIащ абы. - Ди республикэ-
ми и бжыгъэр щыдокIуей. - Узым и хущхъуэ-
гъуэ иджыри къахутакъым, ауэ щыIэщ  
зырызыщыпхъумэн вакцинэр. А мастэр ма-
зих къэс зыхегъэлъхьэн хуейщ. Коронави-
русым игъэсымэджахэр вакцинэр зрамы-
хьэлIэми хъуну жаIэу кърахьэкI псалъэмакъ-
хэм лъабжьэ яIэкъым. Узэрысымаджэрэ е 
мастэр зэрызыхебгъалъхьэрэ ма зих дэкIа-
мэ, Iэпкълъэпкъыр узым зэры пэщIэт анти-
телахэр хокIуэдыкIыжри, адэкIэ шынагъуэ 
щыIэщ ар иджыри къып пкъ ры хьэжынкIэ. 
Iуэхум къыхэлъытапхъэщ коронавирус лIэу-
жьыгъуэщIэхэр къызэрежьэр. «Кентавр»-м 
и нэщэнэ нэхъыщхьэхэр сыт жыпIэмэ, 
цIыхум и Iэпкълъэпкъыр хьэлъэу, езыр гу-
къы дэжыншэу, температурэ лъагэ иIэу, пы-
ху сыхуу, и тэмакъыр иритхъунщIэхыу зэры-
щы тырщ. Мы лIэужьыгъуэщIэхэр тхьэм-
былым зэранышхуэ хуэхъуркъым.

Центрым и дохутыр нэхъыщхьэм къызэры-

хигъэщамкIэ, псом хуэмыдэу зэгугъужын 
 хуейщ узыфэ гъэтIылъа зиIэхэмрэ зи ныб-
жьыр хэкIуэтахэмрэ. Узыфэр пщхьэщыкIауэ 
къыпщыхъуми, Iэпкълъэпкъым и тIасхъапIэ 
органым зэран хуэмыхъуу къанэркъым, абы 
къыхэкIыуи зы илъэс-илъэситI нэхъ 
дэмыкIыу узыр къэхъеижу уилIыкIынкIэ шы-
нагъуэ щыIэщ. «Абы къыхэкIыу вакцинэм 
сэбэпынагъэу иIэр къэгъэсэбэпыпхъэщ, - 
жиIащ Иуан Маринэ. – Пневмонием 
 ущи хъу мэ нымкIэ, а узым хьэлъэу уимы-
гъэсы м эджэнымкIэ, уимылIыкIынымкIэ мас-
тэм и мыхьэнэр цIыкIукъым. Пэжыр жы-
пIэмэ, ноби коронавирусым илIыкIхэм я бжы-
гъэр мащIэкъым – процент 80-м щIегъу» .

Узыфэр нэхъ псынщIэу къызыпкърыхьэн-
кIэ шынагъуэ гупым хиубыдэхэм нэхъыбэрэ 
къадекIуэкI цIыхухэм Iэмал имыIэу вак-
цинэр зыхрагъэлъхьэн хуейщ. Яхуэсакъып-
хъэщ зи ныбжьыр илъэс 12 иримыкъуа са-
бийхэми, сыт щхьэкIэ жыпIэмэ, апхуэдэхэм 
мастэр яхэплъхьэ хъунукъыми. 

- Мы зэманым ирихьэлIэу коронавирус 
узыфэ зэрыцIалэр япкърыту сымаджэщхэм 
сабий 16 щIэлъщ, - жиIащ КъБР-м Узынша-
гъэр хъумэнымкIэ и министерствэм сабий-
хэм медицинэ дэIэпыкъуныгъэ къахузэ-
гъэпэщынымрэ лъхугъэхэр зэфIэгъэ-
кIынымкIэ IэнатIэмкIэ и къудамэм и унафэщI 
Щоджэн Юлие. – Абыхэм я процент 12-р 
илъэси 7 нэхърэ нэхъыжь ныбжьым итхэщ. 
Зи ныбжьыр илъэс иримыкъуа сабийхэри 
яхэтщ сымаджэхэм. Апхуэдэ цIыкIу дыдэхэр 
иджыпсту узым вакцинэмкIэ щыпхъумэфы-
нукъым. Къэнэжыр, сабийм ихъуреягъым 
щыIэ балигъхэм коронавирусым зэрыпэщIэт 
мастэр зэхрагъэлъхьэнырщ.

Республикэм и медицинэ IуэхущIапIэхэм 
вакцинэ щыхалъхьэ пункту 85-рэ щолажьэ. 
Абыхэм ящыщ дэтхэнэми мастэр къуща-
хьэлIэнущ икIи абыхэм щыбгъуэтынущ УФ-м 
щатха вакцинэ псори: «Спутник V», «Спу-
тник Лайт», «ЭпиВакКорона», «Ковивак», 
«Спутник М».

ЩХЬЭЩЭМЫЩI Изэ.

КъБР-м и Iэтащхьэ КIуэ-
кIуэ Казбек иджыблагъэ хэ-
тащ «ЩIэныгъэ» Урысей зэ-
гухьэныгъэм къызэригъэпэ-
ща егъэджэныгъэ-узэ щIы-
ныгъэ Iуэхугъуэм. «Зауэ 
щIы хьым и къалэ» фIэщы-
гъэр зезыхьэ проектым хэту, 
Налшык щыхьэщIащ «Зэ-
хъуэкIыныгъэ инхэр» уры-
сейпсо зэпеуэм, къэралпсо 
олим пиадэхэм щытекIуа 
ныб жьыщIэхэр. Ахэр къи-
кIащ Урысей Федерацэм и 
щIыналъэ зэмылIэужьы-
гъуэ хэм, Донецк, Луганск 
цIы хубэ республикэхэм. 
ЦIыху 25-рэ хъу школакIуэ 
гупыр КIуэкIуэ Казбек щы-
гъуазэ хуищIащ республи-
кэм и къалащхьэм и  щIыпIэ 
те лъыджэхэм, щIалэгъуа лэм  
я мурад дахэхэр зра гъэхъу-
лIэ ным кIэ ди деж щыщыIэ 
Iэмал гъуэ зэджэ хэм. 

ХЬЭЩIЭХЭР псом япэ ира-
гъэблэгъащ КъБР-м и курыт 
школ нэхъ ин дыдэм, Налшык 
дэт 33-нэ еджапIэм. Фигу 
къэдгъэкIыжынщи, ар яухуауэ 
щытащ 2019 гъэм, «Егъэ-
джэныгъэ» лъэпкъ проектым 
и «Иджырей школ» федера-
льнэ гуэдзэным къыщыгъэ-
лъэгъуа Iуэхугъуэхэр и лъаб-
жьэу. ЕджапIэм щолажьэ унэ-
тIыныгъэ зэмылIэужьыгъуэ-
хэм тещIыхьа гупжьейрэ 
художественнэ, макъамэ, 
спорт секцэу 35-м щIигъурэ. 
Республикэм щыяпэу школым 
иIэщ псыгуэнитIрэ Бжыгъэр 
зи лъабжьэ зыужьыныгъэм-
кIэ «IT-куб» центррэ. А цен-
трым школакIуэхэр щыхуоджэ 
программированэм, техноло-
гие пэрытхэм я Iэмалхэм. Абы 
и гъэсэнхэм ящыщ куэд мызэ-
мытIэу хъуащ щIыналъэ псо, 
къэралпсо олимпиадэхэм              
я пашэ. «Егъэджэныгъэ» 
лъэпкъ проектым и «Дэтхэнэ 
сабийми и ехъулIэныгъэ» фе-
деральнэ Iыхьэм къыщы-
гъэлъэгъуахэм ятещIыхьауэ, 
2020 гъэм еджапIэм къы-
щызэIуахащ «Кванториум» 
сабий технопаркыр. Апхуэдэ 
дыдэ IэнатIэ нэгъабэ къы-
щызэIуахащ къалащхьэм дэт 
курыт школ №4-ми. 2021 гъэм 
и фокIадэм и 1-м ирихьэлIэу 
еджапIэм къыщызэрагъэпэ-
щащ Математикэ щIэныгъэм-
кIэ ресурс центр, «Къыдо-
гупсыс. Доджэ. ДощI» фIэщы-
гъэр иIэу. А псори къап лъы-
хьащ хьэщIэхэм, рес публикэм 
и Iэтащхьэр я гъусэу. Къи-
нэмыщIауэ, абыхэм щыгъуа зэ 
зыхуащIащ нэгъабэ и дыгъэ-
гъазэ мазэм школым къы-
щызэрагъэпэща «Эрмитаж-
классым» къыщызэIуахауэ 
щы лажьэ гъэлъэгъуэныгъэ 
куп щIафIэм щызэхуэхьэсахэм. 

Республикэм и Iэтащхьэ 
КIуэкIуэ Казбекрэ ныбжьы-
щIэхэмрэ щыIащ Сабий зэчи-
ифIэхэр здекIуэлIа «Антарес» 
центрым. «ДыгъафIэ къа-
лэм» и зы къудамэу щыт а 
центрым сабийхэм щадо-
лажьэ «ЩIэныгъэ», «Гъуаз-
джэ», «Спорт», нэгъуэщI унэ-
тIы ныгъэхэмкIэ. Къыхэдгъэ-
щынщи, Скорпион вагъуэбэм 
хэт вагъуэхэм я нэхъ нур 
дыдэм и цIэр зыфIаща Iуэху-
щIапIэм илъэс къэс къо-
кIуалIэ ныбжьыщIэ 500-м 
 щIегъу. Апхуэдэ егъэджэны-
гъэ центру ди къэралым итыр 
пщIы къудейщ, ди республи-
кэм къыщызэIуахари яхэту. 
КъБР-м Егъэджэныгъэмрэ 
щIэныгъэмкIэ, ЩIалэгъуа-
лэмкIэ, ЩэнхабзэмкIэ, Спор-
тымкIэ и министерствэхэм я 
нэIэм щIэту лажьэ центрым 
екIуалIэр 6-10-нэ классхэм я 
еджакIуэхэращ. Абыхэм я нэ-
хъыбапIэр ди республикэм и 
къуажэхэм дэт курыт школхэм 
я гъэсэнхэщ. «Антарес»-м ще-
джэхэм мымащIэу къахокI 
къэралпсо зэпеуэхэм пашэ-
ныгъэхэр щызыубыдхэр. Мы 
зэ маным абы щокIуэкI 
 КъБР-м шахматхэмкIэ и зэпе-
уэ. 

ЩIыналъэм и унафэщIыр я 
гъусэу сабий хьэщIэхэм зы-
щаплъыхьащ Олимп щIы-
хьым и аллеем. Абыхэм яфIэ-
хьэлэмэтащ абы щагъэува 
пхъэбгъу цIыкIухэу КъБР-м 

щыщу Олимп джэгухэм щы-
текIуахэм, увыпIэфIхэр къы-
щы зыхьахэм я унэцIэхэмрэ 
цIэхэмрэ зытетхэр. Республи-
кэм и спортсмен цIэрыIуэхэр 
щагъэхьэзыр  КъБР-м спор-
тымкIэ и командэ къыхэхам 
щадэлажьэ центрым. А Iуэху-
щIапIэм иджыпсту йокIуалIэ 
ныбжьыщIэ 2700-м нэс. 
Абыхэм зыхуагъа сэ спорт 
лIэужьыгъуэу 24-м щIигъум. 
Центрыр къызэ рыу нэхурэ и 
гъэсэнхэм ящыщу цIыху13 
 хъуащ УФ-м спортымкIэ 
щIыхь зиIэ и мастер, цIыхуи  10 
хэ тащ Олимп джэгухэм, 
спорт с мен 80 хъуащ Евро-
пэмрэ дуней псомрэ я чемпи-
онрэ призёррэ, 200-м щIигъур 
щытекIуащ Урысей Федера-
цэм къыщызэрагъэ пэща чем-
пионатхэм. 

ХьэщIэхэм я гъусэу къи-
кIухьу, КIуэкIуэ Казбек абыхэм 
яхутепсэлъыхьащ ухуэны-
гъэшхуэм - ЩIалэгъуалэ твор-
чествэмкIэ уардэунэм, 2024 
гъэм республикэм и къала-
щхьэм къыщызэIуахыну я му-
радым. Метр зэбгъузэнатIэ 
мин 20-м щIигъу а унэшхуэм 
щылэжьэнущ художественнэ 
мастерскойхэр, кино-, архи-
тектурэ студиехэр, зэпсэлъа-
пIэ хуитхэр, иджырей гъуаз-
джэмкIэ, интерактивнэ тхыдэ-
хэкупсэ музейхэр, Темыркъан 
Борис и цIэр зезыхьэ Къэбэр-
дей-Балъкъэр къэрал филар-
мониер. 

- Дэ Iэмал псори къызэд-
гъэпэщынущ творческэ щIа-
лэгъуалэ гупхэм адэкIи за-
ужьын, я зэфIэкIхэми щIэны-
гъэми хагъэхъуэн папщIэ, ди 
Къэбэрдей-Балъкъэрым и 
лIыкIуэу ахэр зэпеуэ зэ мы-
лIэужьыгъуэхэм екIуу хэты-
фын щхьэкIэ, - къыхигъэщащ 
КIуэкIуэ Казбек. 

Апхуэдэу КIуэкIуэр хьэ щIэ-
хэм яхутепсэлъыхьащ Хьэ-
тIохъу щокъуэм и жыг хадэм. 
Iэтащхьэм зэрыжиIамкIэ, ха-
дэ цIэрыIуэм гектар 200-м нэс 
еубыд.  Iэтащхьэм щыплъагъу-
нущ щIы уэп сым зэзэмызэ 
фIэкIа узы щ римыхьэлIэ къэ-
кIыгъэхэми. 

А псоми щыгъуазэ зыхуа-
щIа нэужь, КIуэкIуэ Казбек я 
гъусэу ныбжьыщIэхэм удз 
гъэгъахэр тралъхьащ «ЩIы-
хьым и мафIэ мыужьых» фэе-
плъым. Абдеж КIуэкIуэр шко-
лакIуэхэм яхутепсэлъыхьащ 
1941-1945 гъэхэм ди къэра-
лым щекIуэкIа Хэку зауэш-
хуэм текIуэныгъэ къыщы-
хьыным Къэбэрдей-Балъкъэ-
рым щыщ зауэлIхэм хуащIа 
хэлъхьэныгъэм, яхэлъа хахуа-
гъэмрэ зэрахьа лIыгъэмрэ. 
НыбжьыщIэхэм къащIащ фэ-
еплъым и щIагъ совет сэлэт-
хэм я къуэшыкхъэ зэрыщыIэр. 
Апхуэдэу республикэм и Iэта-
щхьэм ахэр щыгъуазэ хуи-
щIащ бийр ди щIыналъэм 
къыщихьам щыгъуэ абы зэри-
хьа щIэпхъаджагъэхэм, бза-

джагъэхэм. 1943 гъэм и 
щIышылэм и 11-м ди щIына-
лъэр хуит хъужу фронтым Iут-
хэм ядэIэпыкъуным, мамыр 
псэукIэр зэгъэпэщыжыным 
зэреувэлIэжари къыщыжаIащ 
зэIущIэм. 

Ди республикэм икIа зауэлI-
хэм я гугъу щищIым, КIуэкIуэм 
къыхигъэщащ абы хэм ящы-
щу цIыхуи 100-м щIигъур 
Брест быдапIэм деж щекIуэкIа 
япэ зэхэуэм лIыгъэ яIэу бийм 
зэрыщыпэщIэтар. Зауэм дэкIа 
ди цIыху мин 40-м щIигъу абы 
зэрыхэкIуэдам, республикэм 
щыпсэухэр хэту 175-нэ, 337-нэ 
фочауэ дивизэхэр, 115-нэ 
 шууей дивизэр къызэ ры-
зэрагъэпэщам, республикэм 
уIэгъэщ 14 зэры щылэ жьам, 
нэ гъуэщIхэми я гугъу хьэ щIэ-
хэм яхуищIащ Iэтащхьэм. 
Къэбэрдей-Балъкъэ рым щы п-
сэухэм ящыщу цIыху мин 12-м 
щIигъум къэрал дамыгъэ 
 лъапIэхэр къыхуа гъэфэщащ, 
Хэку зауэшхуэм и лъэхъэнэм 
зэрахьа лIыгъэхэм папщIэ. 
ЦIыхуи 9-м къратащ «ЩIыхь» 
орденым и нагъыщэ псори, 
33-м къыфIащащ «Совет Со-
юзым и ЛIыхъужь» цIэ лъа-
пIэр. 1985 гъэм Налшык къра-
тащ Хэку зауэ орденым и 
езанэ нагъыщэр, Хэку зауэш-
хуэм и илъэсхэм абы и цIыху-
хэм зэрахьа лIыгъэхэмрэ ха-
хуагъэмрэ папщIэ, зыIэри-
гъэхьа хозяйствэ, щэнхабзэ 
зыу жьыныгъэм щхьэкIэ. 
 УФ-м и Президентым и Уна-
фэ кIэ 2010 гъэм Налшык 
къыфIащащ «Зауэ щIыхьым и 
къалэ» цIэ лъапIэр. 

 Зэхуэзэм и кIэухым КIуэкIуэ 
Казбек фIыщIэшхуэ яхуи-
щIащ зыхэта Iуэхугъуэр хьэ-
лэмэту икIи купщIафIэу къы-
зэзыгъэпэщахэми абы гукъы-
дэж яIэу, дэрэжэгъуэ къариту 
хэта ныбжьыщIэхэми бали-
гъхэми. 

- Гуапэ сщыхъуащ къэра-
лым и егъэджэныгъэ-узэ щIы-
ныгъэ IэнатIэ нэхъ ин дыдэм, 
«ЩIэныгъэ» урысейпсо зэ-
гухьэныгъэм, лектору сызэ-
рыригъэблэгъар, - къыхигъэ-
щащ КIуэкIуэ Казбек теле-
грам-каналым щиIэ напэ-
кIуэцIым. – А зэгухьэныгъэм и 
лэжьыгъэр къэ гъэ щIэ рэ щIэ-
жыныр зи жэрдэмыр УФ-м и 
Президент Путин Влади-
мирщ. Си фIэщ мэхъу 
сызыхэт проектри щIэны-
гъэхэмкIэ щы зэдэгуашэ уты-
ку нэхъыфI дыдэхэм зэра-
щыщыр, сыту жыпIэмэ узэ-
хуэзэмэ, узэпсалъэмэ нэхъы-
фIу узэгуроIуэ. Мы махуэхэм 
сызыIущIа ныбжьыщIэхэмрэ 
сэрэ иджыри дызэхуэзэну ди 
мурадщ. 

 
ТАМБИЙ Линэ. 

Ди къуэш республикэхэм

«ЗэгурыIуэныгъэмрэ» «Аб хъа-
зымрэ» я ут нэхъыщхьэхэм я зэхуа-
кум къыщызэIуахынущ иджы ри зы 
лъэс зекIуапIэ.

ЗЭМАН куэд ипэкIэ хаса мыIэрысей-
хэр, кхъужьейхэр, уэздыгъейхэр куэду 
щызэхэт а щIыпIэ лъэщIэхур сыт щы-
гъуи къабзэу, лъэсырызекIуэхэм хаша 
лъагъуэ нэшэкъашэ цIыкIухэм фIэкIа 
нэгъуэщI уи нэм къыфIэнэн щумы-
лъагъуу нобэм къэсащ. Мы зэманым 
ар хуа гъэхьэзыр Къэбэрдей-Балъ-
къэрыр илъэси 100 щрикъуну пIа-
лъэм.

Абхъазым и утым щегъэжьауэ 
«Спартак» стадионым нэсыху кIуэну 
лъагъуэ бгъуфIэм и лъабжьэр 

ягъэхьэзыращ, абы тракIутэну пша-
хъуэмрэ мывэ кIэщхъымрэ, гъущI- бе-
тон къэухьхэр кърашэлIащ, те-
тIысхьэпIэхэр здагъэувыну утыкухэр 
ягъэбелджылащ. Скверым пхашы-
нущ нэхъ лъагъуэ цIыкIуу иджыри 
зыбжанэ. Лэжьыгъэ хьэлъэр з эры-
зэфIэкIыу, ихъуреягъыр ягъэдэхэнущ 
удз гъэгъахэмрэ щхъуантIагъэхэмкIэ.

Лъэс зекIуапIэр щаукъуэдийм зыкIи 
зэран хуэхъуакъым, ныбжьышхуэ 
зэраIэми емылъытауэ, нобэми 
пхъэщхьэмыщхьэ бэгъуа къызыпыкIэ 
жыгыжьхэм. А щIыпIэм къыбгъэдэт 
Сабий творчествэмкIэ уардэ унэм 
 къекIуалIэ цIыкIухэмкIи дэрэжэгъуэщ 
апхуэдэ зыгъэпсэхупIэ гъунэгъуу 
щыIэныр. Зыхуеину техникэхэмкIэ 
къызэгъэпэща ухуакIуэхэр псынщIэу 
мэлажьэ, махуэшхуэр къэмысу псори 
зэфIагъэкIыну я мурадщ. 

ШЭРЭДЖ Дисэ.

Илъэс 30 хъуауэ

АДЫГЕЙ. АР-м и Къэрал Совет-Хасэр 
къызэрызэрагъэпэщрэ илъэс 30 зэрыри-
къур ягъэлъэпIащ. «Ди хэгъэгум зригъэ-
гъуэта ехъулIэныгъэхэр диIэну хъунтэ-
къым хабзэ быдэр зи лъабжьэ IуэхущIапIэ 
нэхъыщхьэр, Къэрал Совет-Хасэм и 
зэхыхьэгъуэ псоми хэта депутатхэм я 
лэжьыгъэ купщIафIэр мыхъуамэ. Парла-
ментым и тхыдэр къыгуэхыпIэ имыIэу еп-
хащ щIыналъэм и тхыдэм. 

АДЫГЕЙР къызэрызэрагъэпэщари зэры-
зиу жьари наIуэу къыхощыж депутатхэм яуб-
зыхуа хабзэхэм. АР-м и Парламентыр сыт 
щыгъуи цIыхубэм яхузэIухащ, апхуэдэуи 
лэжьыгъэ купщIафIэкIэ гъэзэщIакIуэ къу-
лыкъущIапIэхэм япыщIащ. Абы къыхэкIыу, 
ди лъахэм и пащхьэ къит къалэнхэр зыхуей 
хуэзэу и чэзум зэфIегъэкIыф, - жиIащ Къум-
пIыл Мурат. 

АР-м и Iэтащхьэм къыхигъэщащ илъэс 30 
лъандэрэ Къэрал Совет-Хасэм къыдекIуэкI 
хабзэфIхэм дяпэкIи къыпыщэн зэрыхуейр, 
щIыналъэм, Хэкум хуэлэжьэным егугъуу 
къызэрыгъуэгурыкIуапхъэр. 

Сабий гъэсапIэ яухуэ

КЪЭРЭШЕЙ-ШЭРДЖЭС. «Демогра-
фия» лъэпкъ проектым ипкъ иткIэ, 2021 
гъэм Къэрэшей-Шэрджэсым щаухуащ зи 
школ кIуэгъуэ мыхъуа сабий 960-рэ 
зыщIэхуэ IуэхущIапIэхэр. Иджыри фо-
кIадэм и 1-м ирихьэлIэу Усть-Жэгуэтэ, 
ныб жьыщIэ 80 зыщIэхуэ гъэсапIэ къы-
щызэIуахыну я мурадщ. 

ЩIЭУЭ яухуахэм ящыщщ Черкесск къы-
щызэIуаха гъэсапIиблыр, Карачаевск къа-
лэм дэтитIыр, Усть-Жэгуэтэ, Абазэ, Адыгэ-
Хьэблэ районхэм дащIыхьа зырызыр.
Абыхэм дэтхэнэми сабий 80 щIохуэ. 

НобэкIэ Къэрэшей-Шэрджэсым зи школ 

кIуэгъуэ мыхъуа ныбжьыщIэу 38 322-рэ исщ, 
абыхэм ящыщу 2I 557-р гъэсапIэм макIуэ. 
Иужьрей илъэсхэм «Демография» лъэпкъ 
проектым и фIыгъэкIэ, чэзум щыт щымыIэ-
жу, зи ныбжь нэсыр тыншу сабий гъэса-
пIэхэм иратыф. 

Башкир дохутырхэр
къадоIэпыкъу

АБХЪАЗ. АР-м Узыншагъэр хъумэнымкIэ 
и министр Бутбэ Эдуард Башкортостаным 
щыщ дохутырхэм яIущIащ. Абхъазым 
 дохутырхэр зэримащIэм къыхэкIыу, зэ-
гурыIуэныгъэ зэращIылIэри, Сыхъум уз 
зэрыцIалэхэмкIэ сымаджэщым мазэкIэ 
щылэжьэну къэкIуащ башкир IэщIа-
гъэлIхэр. 

«УРЫСЕЙ Федерацэм Узыншагъэр хъу-
мэнымкIэ и министерствэм, Башкортос-
таным и унафэщIхэм фIыщIэ яхудощI ди 
 дохутырхэм защIэвгъэкъуэну фыкъызэ-
рагъэ кIуам папщIэ, ди цIыхухэм феIэзэну 
гупыж зэ ры фщIам щхьэкIэ. Фи гулъытэмрэ 
дэIэ пыкъуныгъэмрэ зэи тщыгъупщэну-
къым», - жиIащ Бутбэ Эдуард. 

Министрым къыхигъэщащ республикэм 
дохутырхэр зэрыхуримыкъур, псом хуэ-
мыдэу реаниматологхэмрэ инфекционист-
хэмрэ зэрыхуэныкъуэр. Башкир IэщIагъэлI-
хэм цIыхухэр зэрагъэхъужыным нэмыщI, 
абхъаз дохутырхэм я IэзагъкIэ зэрадэгуэшэ-
нур дыщIигъуащ министрым. 

НЭЩIЭПЫДЖЭ Замирэ. 



№91 (24.373) 2022  ГЪЭМ  ШЫЩХЬЭУIУМ  И  22
Егъэджэныгъэ                              Налшык  къалэ                              Ди  хьэщIэхэр                              Махуэгъэпс

Зыгъэхьэзырар
ЖЬЭКIЭМЫХЪУ Маринэщ.

Мыщэ  yIaм  удэмыджэгу.
Лъэпкъ Iущыгъэ:

Дунейм
щыхъыбархэр

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал уни-
верситетым нэгъуэщI къэралхэм 
къи кIауэ щеджэ и студентхэмрэ во-
лонтёрхэмрэ иджыблагъэ хэтащ 
«Кавказыр зыдогъэцIыху» зи 
фIэщыгъэ III Дунейпсо щIэнIуатэм.

МЭЗКУУ дэт, дунейпсо зэхущы-
тыкIэхэмкIэ къэрал институтымрэ 
(МГИМО) КъБКъУ-мрэ зэгъусэу къы-
зэрагъэпэщу махуищкIэ ирагъэкIуэ-
кIа щIэныгъэ зэхуэсым хэтащ Шве-
цием, Данием, Венгрием, Тыркум, 
Индием, Тунисым, Ираным, Сирием, 
Камеруным, Кот-Д’Ивуарым, Конгэм, 
Куржым, Белоруссием, Абхъазым 
щыщ студентхэр.

ЩIэнIуатэм нэхъыщхьэу щытеп сэ-
лъыхьащ дунейпсо зэпыщIэныгъэхэр 
зэрегъэфIэкIуапхъэм, студент жэр-
дэм хэр гъащIэм зэрыхэпщапхъэм, 
щIалэгъуалэ политикэм, щIэныгъэм, 
егъэджэныгъэм теухуауэ щыIэ про-
ектхэр зэрегъэфIэкIуапхъэм.

ЩIэныгъэ-узэщIакIуэ, щIэныгъэ-
практикэ, зыплъыхьакIуэ Iыхьэу зэхэ-
та щIэнIуатэм кърихьэлIахэм щра-
гъэжьар щIыналъэр къэплъы хьы-
нырщ, хамэ къэрал куэдым зи гугъур 
щащI ди щIыпIэ гъэщIэгъуэнхэр 
зыхуэдэр зрагъэлъагъунырщ. Ап-
хуэдэу, зэIущIэм хэтахэр еблэгъащ 
зэры-Европэу фIы дыдэу щащIэ, 
адыгэшыр къыщагъэхъу Балъкъ шы 
IыгъыпIэм, зыщаплъыхьащ нарт-
санэр къыщыщIэж Джэдыкъуэм и Iэ-
гъуэблагъэм, я нэгу зыщрагъэужьащ 
Шэджэм псыкъелъэхэм, дэкIащ зи 
лъащIэм унэмыплъыс Шэрэджанэ 
псыхъурейм. ЩIыпIэ жыжьэ къикIа-
хэм Iэмал яIащ ди щIыналъэм и 
щIыдэлъху лъэпкъитIым - адыгэхэм -
рэ балъкъэрхэмрэ - я шхыныгъуэхэр 
зыIуагъэхуэну, абыхэм я IэфIагъыр 
зыхуэдэр зрагъэщIэну. Зып лъы хьы-
ныр зэрызэфIэкIыу, щIалэгъуалэм 
ягъэзэжащ Iуащхьэмахуэ лъапэ деж 
щыIэ, уэздыгъей мэзым хэт КъБКъУ-м 
и щIэныгъэ-егъэджэныгъэ пансиона-
тым.

ЗэIущIэр яублащ Кавказым Урысей 
федерализмэм щигъэзащIэ къалэ-
ным, абдеж щиIыгъ увыпIэм, щIы-
налъэм политикэ, жылагъуэ-экономи-
кэ, щэнхабзэ я лъэныкъуэкIэ и зэ-
фIэкыр зыхуэдэм тепсэлъыхьыным-
кIэ.

КъБКъУ-м жылагъуэ-гуманитар 
щIэныгъэхэмкIэ и институтым и уна-
фэщIым егъэджэныгъэ технологие-
щIэхэмкIэ и къуэдзэ, политикэ щIэ-
ныгъэхэмкIэ кандидат Поповэ  Аксанэ 
къыхилъхьа мы Iуэхугъуэм къы щы-
Iэтащ Кавказ щIыналъэр лъэп къыбэу 
зэрызэхэтыр, щхьэж и хабзэрэ и дуней 
лъагъукIэрэ иIэу илъэс минхэм 
къызэрыкIуар, дин зэмылIэужьы-
гъуэхэм зэритыр, жылагъуэ-экономи-
кэ зыужьыныгъэ зэхуэмыдэхэм я хуэ-
мэбжьымэ я псэукIэм хэлъ зэры -
хъуар. «Сыт хуэдиз зэщхьэщыкIыны-
гъэ ямыIэми, лъэпкъхэр игъащIэми 
зэгурыIуэу къызэдокIуэкI. Зэгуры-
Iуэныгъэм и лъапсэри щIыналъэм 
илъ хабзэ-бзыпхъэм къызэрыхэкIым 
шэч хэлъкъым. Кавказым щыпсэу 
лъэпкъхэр зэкъуэтыныгъэм хуэлъэу 
щытщ, абы я шынагъуэншагъэр 
 къы зэрызэригъэпэщыр фIыуи къа-
гуроIуэ. Я анэдэлъхубзэхэмрэ лъэпкъ 
 щэнхабзэхэмрэ, экономикэмрэ жы-
лагъуэ зэхэтыкIэмрэ хъумэнымкIэ 

ЦIыкIухэр зэпымыууэ зы-
пэплъэ «Нур» сабий журна-
лым и ебланэ къыдэкIы гъуэр 
къыт Iэрыхьащ. Ар зы хуэ дэм-
рэ илъэс ныкъуэм къыдэкIа-
хэм ихуа тхыгъэ хэмрэ я гугъу 
къытхуи щIащ журналым и 
 редактор нэхъыщхьэ Абро-
къуэ Беллэ: 

- ЦIЫХУМ и уасэр и лэжьы-
гъэщ» псалъащхьэм щIэту ты-
додзэ  республикэр зэрыгуш -
хуэ цIыху цIэрыIуэхэм я 
 гъащIэм теухуа тхыгъэхэр. Ахэр 
ныбжьыщIэхэм щапхъэ 
 яхуохъу, ядоплъей. Къищы-
нэмыщIауэ, сабийхэм щхьэпэ 
 яхуохъу абыхэм я чэн-
джэщхэмрэ ущиехэмрэ. «Уа-
фэ рыбжэ махуэгъэпс» пса-
лъащхьэр адрейхэм къа щ-
хьэщызыгъэкIыр ар адыгэ 
 махуэгъэпсу зэрыщытырщ. 
Адыгэ хэр зэрыбжэу щытар 
гъэм и зэманхэм (щIымахуэ, 
гъатхэ, гъэмахуэ, бжьыхьэ) 
елъытауэщ. Махуэгъэпсыр 
ныбжьыщIэхэм блыным фIа-
дзэу къагъэсэбэп  мэхъу, 
лъэпкъ махуэшхуэхэр къы щы-
гъэ лъэ гъуащ. Къаплъэным и 

Къэбэрдей-Балъкъэр Республикэм и Iэта-
щхьэм ЩIэныгъэлI ныбжьыщIэхэм папщIэ 
щIэныгъэмрэ инновацэхэмкIэ и саугъэтхэр 
тынымкIэ и советым къыхилъхьахэм сыхэп-
лъауэ, унафэ сощI:

Къэбэрдей-Балъкъэр Республикэм и Iэта-
щхьэм щIэныгъэлI ныбжьыщIэхэм папщIэ 
щIэныгъэмрэ инновацэхэмкIэ и саугъэтхэр 
2022 гъэм етын икIи Къэбэрдей-Балъкъэр 
Республикэм и Iэтащхьэм щIэныгъэлI ныб-
жьыщIэхэм папщIэ щIэныгъэмрэ иннова-
цэхэмкIэ и саугъэтым и лауреат цIэр 
яфIэщын:

Гъыдзэ Луизэ Хьэмидбий и пхъум, «Уры-
сейм ЩIэныгъэхэмкIэ и академием и Къэ-
бэрдей-Балъкъэр щIэныгъэ центр» федера-
льнэ щIэныгъэ центр» федеральнэ къэрал 
щIэныгъэ бюджет IуэхущIапIэм и къудамэм - 
Прикладной математикэмрэ автоматиза -
цэмкIэ институтым бжыгъэ къутахуэхэмкIэ и 
къудамэм и щIэныгъэ лэжьакIуэм - бжыгъэ 
къутахуэхэмрэ дифференциальнэ уравне-
нэхэмкIэ иригъэкIуэкIа щIэныгъэ къэхутэны-
гъэхэм къарикIуахэм папщIэ;

Къалмыкъ Рустам Мухьэмэд и къуэм, 
«Бэрбэч Хь.М. и цIэр зезыхьэ Къэбэрдей- 
Балъкъэр къэрал университет» щIэныгъэ 
 нэхъыщхьэ щрагъэгъуэт федеральнэ къэрал 
бюджет IуэхущIапIэм электроникэмрэ бжы-
гъэхэр зи лъабжьэ информацэ технологие-
хэмкIэ и кафедрэм и доцентым - бдзамцIэм и 
халькогенидхэр я лъабжьэу курыт темпе-
ратурэхэм хиубыдэ хуабэ энергиер элект-

рическэ энергиехэм зэрыхуагъакIуэ полу-
проводник нанокомпозит материалхэр къы-
зэригупсысам папщIэ;

Кущев Станислав Александр и къуэм, 
 «Къурш геофизикэ институт» федеральнэ 
къэрал бюджет IуэхущIапIэм и щIэныгъэ 
лэжьакIуэ нэхъыщIэм - ЩIым теухуа естест-
веннэ щIэныгъэхэм зегъэужьынымкIэ мы-
хьэнэшхуэ зиIэ щIэныгъэ къэхутэныгъэхэр 
зэрыригъэкIуэкIам папщIэ;

Моллаевэ Малика Зулкъэрней и пхъум, 
«Урысейм ЩIэныгъэхэмкIэ и академием 
бгылъэ щIыналъэхэм я экологиемкIэ Тем - 
бот А. Къ. и цIэр зезыхьэ и институт» феде-
ральнэ къэрал бюджет IуэхущIапIэм и щIэ-
ныгъэ лэжьакIуэм - естественнэ щIэныгъэ -
хэм зегъэужьынымкIэ мыхьэнэшхуэ зиIэ 
щIэныгъэ къэхутэныгъэхэр зэрыригъэ-
кIуэкIам папщIэ;

Уэдыжь Андемыркъан Арсен и къуэм, 
«КIуэкIуэ В. М. и цIэр зезыхьэ Къэбэрдей- 
Балъкъэр къэрал аграрнэ университет» 
щIэныгъэ нэхъыщхьэ щрагъэгъуэт феде-
ральнэ къэрал бюджет еджапIэм и аспиран-
тым - къэкIыгъэхэр зехьэнымкIэ иджырей 
технологиехэу экологиер зыхъумэхэр зэрызэ-
хилъхьам икIи къызэригъэсэбэпам папщIэ.

      Къэбэрдей-Балъкъэр Республикэм
      и Iэтащхьэ                          КIУЭКIУЭ  Казбек
Налшык къалэ
2022 гъэм бадзэуэгъуэм и 27-м
№74-УГ

Къэбэрдей-Балъкъэр Республикэм ЩIэныгъэмрэ техникэмкIэ и къэрал саугъэтхэмкIэ 
Къэбэрдей-Балъкъэр Республикэм и Iэтащхьэм и деж щыIэ советым хэтхэр къэщтэным 

теухуауэ
 Къэбэрдей-Балъкъэр Республикэм

и Iэтащхьэм и Указ
1. Къэбэрдей-Балъкъэр Республикэм ЩIэ-

ныгъэмрэ техникэмкIэ и къэрал саугъэтхэм-
кIэ Къэбэрдей-Балъкъэр Республикэм и 
 Iэ тащхьэм и деж щыIэ советым хэтхэр къэ-
щтэн мы Указым и гуэдзэным зэритым 
хуэдэу.

2. Къару ямыIэжу къэлъытэн:
«Къэбэрдей-Балъкъэр Республикэм ЩIэ-

ныгъэмрэ техникэмкIэ и къэрал саугъэтхэм-
кIэ Къэбэрдей-Балъкъэр Республикэм и Iэта-
щхьэм и деж щыIэ советым хэтхэр къэщ-
тэным теухуауэ» Къэбэрдей-Балъкъэр Рес-
публикэм и Iэтащхьэм 2018 гъэм жэпуэгъуэм 
и 26-м къыдигъэкIа Указ №170-УГ-м;

«Къэбэрдей-Балъкъэр Республикэм ЩIэ-
ныгъэмрэ техникэмкIэ и къэрал саугъэтхэм-
кIэ Къэбэрдей-Балъкъэр Республикэм и Iэ-
тащхьэм и деж щыIэ советым, Къэбэрдей-
Балъкъэр Республикэм и Iэтащхьэм 2018 
гъэм жэпуэгъуэм и 26-м къыдигъэкIа Указ 

№170-УГ-мкIэ къищтам, зэхъуэкIыныгъэхэр 
хэлъхьэным и IуэхукIэ» Къэбэрдей-Балъкъэр 
Республикэм и Iэтащхьэм 2019 гъэм мэкъуа-
уэгъуэм и 24-м къыдигъэкIа Указ №50-УГ-м;

«Къэбэрдей-Балъкъэр Республикэм ЩIэ-
ныгъэмрэ техникэмкIэ и къэрал саугъэтхэм-
кIэ Къэбэрдей-Балъкъэр Республикэм и Iэ-
тащхьэм и деж щыIэ советым, Къэбэрдей-
Балъкъэр Республикэм и Iэтащхьэм 2018 
гъэм жэпуэгъуэм и 26-м къыдигъэкIа Указ 
№170-УГ-мкIэ къищтам, зэхъуэкIыныгъэхэр 
хэлъхьэным и IуэхукIэ» Къэбэрдей-Балъкъэр 
Республикэм и Iэтащхьэм 2019 гъэм дыгъэ-
гъазэм и 24-м къыдигъэкIа Указ №137-УГ-м.

      Къэбэрдей-Балъкъэр Республикэм
      и Iэтащхьэ                          КIУЭКIУЭ  Казбек
Налшык къалэ 2022 гъэм
мэкъуауэгъуэм и 15-м
№72-УГ

Къэбэрдей-Балъкъэр Республикэм и Iэтащхьэм
2022 гъэм бадзэуэгъуэм и 15-м къыдигъэкIа

 Указ №72-УГ-мкIэ къищтащ
Къэбэрдей-Балъкъэр Республикэм ЩIэныгъэмрэ техникэмкIэ и 

къэрал саугъэтхэмкIэ Къэбэрдей-Балъкъэр Республикэм и 
Iэтащхьэм и деж щыIэ советым хэтхэр

Хъубий М. Б. - Къэбэрдей-Балъкъэр Рес-
публикэм и Правительствэм и УнафэщIым и 
къуэдзэр (Советым и тхьэмадэщ)

Беккиев М. Ю. - «Къурш геофизикэ инсти-
тут» федеральнэ къэрал бюджет IуэхущIа-
пIэм и унафэщIыр (Советым и тхьэмадэм и 
къуэдзэщ, зэгурыIуауэ)

Езауэ А. Къ. - Къэбэрдей-Балъкъэр Рес-
публикэм егъэджэныгъэмрэ щIэныгъэмкIэ и  
министрыр (Советым и тхьэмадэм и къуэ-
дзэщ)

Абазэ А. Хь. - Къэбэрдей-Балъкъэр Рес-
публикэм и ЩIэныъгэлI ныбжьыщIэхэмрэ 
IэщIагъэлIхэмрэ я советым и тхьэмадэр (зэ-
гурыIуауэ)

Алътуд Ю. Къ. - «Бэрбэч Хь.М. и цIэр зе-
зыхьэ Къэбэрдей-Балъкъэр къэрал универ-
ситет» щIэныгъэ нэхъыщхьэ щрагъэгъуэт 
федеральнэ къэрал бюджет IуэхущIапIэм и 
ректорым и къалэнхэр зыгъэзащIэр (зэ-
гурыIуауэ)

Апажэ А. Къ. - КIуэкIуэ В. М. и цIэр зезыхьэ 
Къэбэрдей-Балъкъэр къэрал аграрнэ уни-
верситет» щIэныгъэ нэхъыщхьэ щрагъэгъуэт 
федеральнэ къэрал бюджет IуэхущIапIэм и 
ректорыр (зэгурыIуауэ)

Iэхъуэбэч Щ. А. - Къэбэрдей-Балъкъэр 
Республикэм промышленностымкIэ, энерге-
тикэмкIэ, сатумкIэ и министрыр

Емуз Н. Гъу. - Къэбэрдей-Балъкъэр Рес-

публикэм и Парламентым Егъэджэныгъэм-
кIэ, щIэныгъэмкIэ, щIалэгъуалэ политикэм-
кIэ и комитетым и унафэщIыр (зэгурыIуауэ)

Мысост Е. Н. - Къэбэрдей-Балъкъэр Рес-
публикэм егъэджэныгъэмрэ щIэныгъэмкIэ и 
министрым и къуэдзэр (Советым и секре-
тарщ)

Нэгъуей З. В. - «Урысейм ЩIэныгъэхэмкIэ 
и академием и Къэбэрдей-Балъкъэр центр» 
федеральнэ щIэныгъэ центр» федеральнэ 
къэрал бюджет щIэныгъэ IуэхущIапIэм и ге-
неральнэ директорыр (зэгурыIуауэ)

Рахаев Б. М. - Къэбэрдей-Балъкъэр Рес-
публикэм экономикэ зыужьыныгъэмкIэ и 
 министрыр

Сэхъурокъуэ Хь. Хь. - Къэбэрдей-Балъ-
къэр Республикэм ЦIыхухэр егъэджэнымкIэ, 
щIэныгъэмкIэ, щIалэгъуалэм я IуэхухэмкIэ и 
министерствэм и деж щыIэ Жылагъуэ сове-
тым и тхьэмадэр (зэгурыIуауэ)

Тембот Ф. А. - «Урысейм ЩIэныгъэхэмкIэ и 
академием бгылъэ щIыпIэхэм я экологием-
кIэ Тембот А. Къ. и цIэр зезыхьэ и институт» 
федеральнэ къэрал бюджет щIэныгъэ Iуэху-
щIапIэм и унафэщIыр (зэгурыIуауэ)

Тюбеев А. И. - Къэбэрдей-Балъкъэр Рес-
публикэм и Iэтащхьэм и чэнджэщэгъур

Федченкэ Л. М. - Къэбэрдей-Балъкъэр 
Республикэм и Жылагъуэ палатэм и тхьэ-
мадэм и къуэдзэр (зэгурыIуауэ)

1. «ЦIыху куэд зыхэт Iуэхухэр щрагъэкIуэкI 
лъэхъэнэм жылагъуэ хабзэмрэ шынагъуэн-
шагъэмрэ къызэгъэпэщынымкIэ адэкIи зэ-
фIэгъэкIын хуей Iуэхухэм ятеухуауэ» Къэ-
бэрдей-Балъкъэр Республикэм и Президен-
тым 2010 гъэм мэкъуауэгъуэм и 4-м къищта 
унафэ №37-РП-м къару имыIэжу къэлъы -
тэн.

2. Мы унафэм къару егъуэт Iэ щыщIэздза 
махуэм щегъэжьауэ.

      Къэбэрдей-Балъкъэр Республикэм
      и Iэтащхьэ                           КIУЭКIУЭ  Казбек
Налшык къалэ
2022 гъэм бадзэуэгъуэм и 27-м
№109-РГ

Къэбэрдей-Балъкъэр Республикэм
и Iэтащхьэм и Унафэ

Къэбэрдей-Балъкъэр Республикэм и Iэтащхьэм щIэныгъэлI ныбжьыщIэхэм папщIэ 
щIэныгъэмрэ инновацэхэмкIэ и саугъэтыр 2022 гъэм тыным теухуауэ

Къэбэрдей-Балъкъэр Республикэм
и Iэтащхьэм и Указ

Дон Iус Ростов «Дороги славы - наша история» и щIалэ-
гъуалэ жылагъуэ зэгухьэныгъэр Налшык къалэм щы-
щыхьэщIам къриубыдэу КъБР-м и Лъэпкъ музейм зы-
щаплъыхьащ.

МУЗЕЙМ и унафэщI, тхыдэ щIэныгъэхэмкIэ кандидат Накуэ 
Феликс зи щIыналъэр фIыуэ зылъагъу щIалэгъуалэм гуапэу 
яIущIэри, иригъэблэгъащ икIи хигъэгъуэзащ сурэттех Вэро-
къуэ Заур Къэбэрдей-Балъкъэрым и щIыпIэ дахэхэр щызэ-
хуихьэса и лэжьыгъэхэм, республикэм и тхыдэм, Черкасскэхэ 
я тетыгъуэм зэрахьа хьэпшыпхэм. 

Накуэ Феликс хьэщIэхэм яригъэлъэгъуащ ди адыгэ фа-
щэхэр, яхутепсэлъыхьащ а фэилъхьэгъуэхэм я тхыдэм, адыгэ 
Iэщэхэр къызэрагъэсэбэп щIыкIэм.

«Дороги славы - наша история» щIалэгъуалэ жылагъуэ 
 зэгухьэныгъэм и штабым и унафэщI Компаниец Ася жиIащ я 
гупыр Буйнакск, Мэхъэчкъалэ, Грознэ, Мэлгъэбэг, Нэзран, 
Владикавказ къалэхэм щыIэну зэрыхунэсар. АдэкIэ къапоп-
лъэ Iуащхьэмахуэ лъапэ, Псыхуабэ, Минводы, Элиста, Мей-
къуапэ, Кореновск къалэхэр. 

- Ди къалэн нэхъыщхьэр тхыдэ фэеплъхэр хъума хъунымкIэ 
дыщхьэпэнырщ, тхыдэм и пэжыпIэр цIыхубэм я деж нэт-
хьэсынырщ, зэредмыгъэхъуэкIынырщ, - жиIащ Ася. 

Дон Iус Ростов и щIалэгъуалэм мы Iуэхур 2016 гъэм къы-
халъхьауэ ягъэзащIэ, жылагъуэ дипломатхэр, «Дом офице -
ров Южного военного округа», УФ-м нэгъуэщI къэрал Iуэху-
хэмкIэ и министерствэр, Дон Iус Ростов областым и прави-
тельствэр, Дон Iус Ростов къалэм и Думэмрэ Администра-
цэмрэ я дэIэпыкъуэгъуу. 

БЖЬЫХЬЭЛI  Розэ.

ЦIыкIухэм я Iэпэгъу
гъэ дызэрытым ирихьэлIэу, 
тед дзащ а псэущхьэм и сурэт 
зэмы лIэужьыгъуэхэр. Хабзэ 
зэрыхъуа уэ, «ЦIыкIураш» и 
 напэкIуэцIми къыпащэ.

Беллэ зэрыжиIэмкIэ, журна-
лым и номерхэм къытехуащ 
респуб ликэм ис спортсмен 
ныбжьыщIэ хэм дунейпсо 
 спортым щаIэ ехъу лIэны-
гъэхэм, пэжырытхэм, техни-
кэщIэм, унэлъащIэхэм, щIы уэ-
псым, къабзагъэм зэран 
хуэмыхъу унэхэр зэращIым, 
псыхъуэхэр, псынащхьэхэр, 
губгъуэхэр къабзэу зехьэн, 
 хъумэн зэрыхуейм, нэгъуэщI-
хэми теухуа тхыгъэхэр. Лъэпкъ, 
унагъуэ махуэшхуэхэр зэра-
гъэлъапIэм теухуа тхыгъэ хьэ-
лэмэтхэми дыкъыщоджэ жур-
налым. Сабийхэм, шэч хэ-
мылъу, яфIэгъэщIэгъуэнщ ко-
миксхэр.

Псыежэххэм я адыгэ фIэщы-
гъэцIэхэм гулъытэ зэрыхуа-
мыщIыр, къуажэцIэ зезыхьэ 
псы е жэххэм я япэрей адыгэ-
цIэхэмкIэ нобэ зэремыджэ -
жыр къалъытэри, журналым 
къытрадзащ Тэрч, Балъкъ, 
 Бахъсэн, Шэрэдж, Шэ джэм, 

Къулъкъужын, Сэрмакъ, нэ-
гъуэщI псыежэххэм теухуахэр, 
Нало Женя, КIуэкIуэ Джэмал-
дин, Къэзан Сетхьэлий сымэ я 
тхыгъэхэр къагъэсэбэпри. Ныб-
жьы щIэхэм яфIэгъэщIэгъуэнщ 
къы щыхъуа жылэм, щыпсэу 
щIыпIэм, я унэцIэхэм я тхыдэм 
ехьэлIахэр. 

- Хъыджэбз цIыкIухэм яхухэт -
хащ фэилъхьэгъуэхэр зэры-
зэбгъэкIунум хуэзыгъасэ тхы-
гъэхэр, я напэхэр зэрагъэдахэм 
хуэдэу, я Iэпкълъэпкъым екIу-
жу я щыгъынхэри къызэрыха-
хынум ехьэлIа чэнджэщхэр 
къыщыхьауэ, - жеIэ Аброкъуэ 
Беллэ. - Пщащэ Iэпэ Iэсэхэм, 
дэрбзэрхэм я IэрыкIхэм, 
лъэпкъ IэщIагъэ дахэр зыхъу-
мэхэм гулъытэ яхудощI. 
Акъылыр зыгъэлажьэ, нэр зы-
гъэжан джэгукIэ зэмылIэужьы-
гъуэхэр къы хэтлъ хьэурэ, сабий-
хэр журналым и лэжьыгъэм 
къыхыдошэ. Гуапэщ «Нурыр» 
зи Iэпэгъухэр къызэрытпэ-
джэжыр.

Беллэ зэрыжиIэмкIэ, къыкIэ-
лъыкIуэ номерхэм гулъытэ щы-
хуащIынущ сабийхэм гъэмахуэ 
зыгъэпсэхугъуэ зэманым я 
 нэгу зрагъэужьыным теухуауэ 
екIуэкIа Iуэхугъуэхэм. 

ТЕКIУЖЬ Заретэ.

Кавказыр
зрагъэцIыху

щыIэ шэсыпIэхэр къызэпамыудмэ, 
урысей федерализмэр гъэбыдэным-
кIэ нэхъ щIэгъэкъуэнышхуэ хъун кав-
каз лъэпкъхэм хуэдэ къэгъуэты-
гъуейщ», - жиIащ Поповэ Аксанэ.

Кавказым дунейпсо политикэмрэ 
жылагъуэ зэхэтыкIэмрэ щиубыд увы-
пIэм тепсэлъыхьащ УФ-м Хамэ къэ-
рал IуэхухэмкIэ и Министерствэм ду-
нейпсо зэхущытыкIэхэмкIэ и къэрал 
институтым политикэ теориемкIэ и 
 кафедрэм и егъэджакIуэ нэхъыжь 
Ананьев Борис. «Лъэпкъыбэр зэры-
щыпсэум и мызакъуэу, Кавказыр 
къэрал куэдым я фейдэхэр зыхэлъ, 
стратегие мыхьэнэ зиIэ щIыпIэм 
щыIэщи, сыт щыгъуи малъхъэдисым 
хуэдэу политикэшхуэм и жьауэм 
щIэтынущ. ХышхуитIым я зэхуакум ит 
щIыналъэр абы и лъэныкъуэкIэ 
 урысей политикэм и зы Iыхьэу къы-
зэрекIуэкIынур нэрылъагъущ», - жи-
Iащ Ананьевым.

Къэбэрдей-Балъкъэрым и Лъэпкъ 
музейм и щIэныгъэ секретарь Гъу-
кIэмыхъу Аксанэ и гугъу ищIащ 
лъэпкъ хэм я щэнхабзэр урысейпсо 
 политикэ икIи щэнхабзэ утыкум 
зэрыхэувэ щIыкIэм, ар къызэращтэ, 
къызэралъытэ, къазэрыщыхъу щIы-
кIэ хэми тепсэлъыхьащ.

ЩIэныгъэ зэхуэсым и иужьрей ма-
хуэр КъБКъУ-м щIэныгъэ зэхуэсхэр 
щрагъэкIуэкI и пэшышхуэм щызэхэ-
тащ. Абы зыкъригъэхьэлIащ УФ-м 
 Хамэ къэрал IуэхухэмкIэ и Министер-
ствэм и къулыкъущIапIэу Минвод 
щыIэм и унафэщI Нюппэ Сергей, 
 КъБР-м егъэджэныгъэмкIэ щIэныгъэ 
IуэхухэмкIэ и министр Езауэ Анзор, 
КъБКъУ-м и япэ проректорым и къа-
лэнхэр зыгъэзащIэ Лесев Вадим, 
 Налшык къалэ дэт 4-нэ гимназием 
 дипломатие IуэхухэмкIэ и класс хэ - 
хам и еджакIуэхэр, жылагъуэ лэжьа-
кIуэхэр, нэгъуэщIхэри.

КъБКъУ-м и унафэщIым и цIэкIэ 
зэIущIэм хэтхэм фIэхъус псалъэкIэ 
 захуигъэза нэужь, япэ проректорым и 

къалэнхэр зыгъэзащIэ Лесев Вадим 
къыхигъэщащ щIэнIуатэм къалэн зы-
щищIыжа Iуэхухэр зэрадиIыгъыр. 
«Кавказыр сыт и лъэныкъуэкIи щIы -
пIэ гъэщIэгъуэнщ. И тхыдэри, и поли-
тикэ зехьэкIэри, и лъэпкъхэм я дуней 
тетыкIэри зи хуэдэ щымыIэщ. ЩIы-
пIэм ущыпсэункIи Iуэху щыпщIэнкIи 
шынагъуэ зэрыщымыIэр дунейм хэ-
гъэIуэн, и пщIэр къэтIэтын хуейщ. Ар 
къызэрыдэхъулIэну Iэмалхэм ящыщщ 
щIалэгъуалэм я зэпыщIэныгъэхэр. 
Хамэ къэрал къикI ныбжьыщIэхэр 
занщIэу Iуоуэ мы щIыналъэм щыпсэу 
цIыхухэм я дуней тетыкIэм, зыщы-
мыгъуазэ куэд зыхэлъ псэукIэм. Абы 
ахэр зэщымыщхъу имыщIын щхьэ-
кIэщ япэ илъэсым лъэпкъхэм я тхы-
дэмрэ щэнхабзэмрэ щIедгъэджыр. 
Дунейпсо зэхущытыкIэхэр нэхъри 
егъэфIэкIуэным, щIэгъэхуэбжьэным 
и Iыхьэ хэзылъхьэ КъБКъУ-м илъэс  
щэ ныкъуэм щIигъуащ хамэ къэрал 
къикI щIалэгъуалэм ядэлэжьэн зэ-
рыщIидзэрэ. Къэрал 40-м щIигъум 
к ъикIа ныжьыщIэхэр щеджащ ди 
 университетым икIи а бжыгъэр ди 
еджапIэм къыщIэтIысхьэхэм я про-
центипщI мэхъу. Нэхъыби тщIыну, нэ-
хъыбэми зыкъедгъэцIыхуну, ди егъэ-
джэкIэмрэ ди щIэныгъэ зехьэкIэмрэ я 
хъэтIыр цIыху нэхъыбэми къедгъэ-
щтэну дыхущIокъу», - жиIащ Лесев 
Вадим.

«ЩIалэгъуалэм гупыж дахэ ящIащ 
мыпхуэдэ зэIущIэ ирагъэкIуэкIыну 
къыщыхалъхьэм. УзэрымыщIэмэ, узэ-
рыцIыхуркъым, ущызэрымы цIы хум 
деж уи зэхуаку гурыщхъуэ гуэрхэр 
къыдэхъуэныр зыхуэIуа щыIэкъым. 
Си щхьэкIэ къапщтэмэ, щIэнIуатэм 
мураду зыхуигъэувыжари, къалэну 
къищтахэри сфIэкъабылщ. Шэч хэлъ-
къым, лъэпкъхэм я зэхущытыкIэхэр 
дунейпсо дипломатием и къежьапIэу 
зэрыщытым. ЦIыхубэм и тхыдэмрэ и 
хабзэмрэ темыщIыхьауэ Iуэху къра-
хьэжьэркъым. ЗэроцIыхухэри, итIа-
нэщ щызэгурыIуэр. Абы и лъэны-

къуэкIэ, мы щIэныгъэ зэхуэсым хэта 
щIалэгъуалэм лъэбакъуэ дахэ ичауэ 
жыпIэ хъунущ. Абы къищынэмы-
щIауэ, щIалэгъуалэ политикэм сыт 
щыгъуи мыхьэнэ иIэщ, къаруушхуэ 
бгъэдэлъщ. Дэ и кIэм нэс къыд-
гурымыIуэнкIи хъунущ абы хэлъ псо-
ри, ауэ фIым ещакIуэ, гуращэ дахэ 
зиIэ ныбжьыщIэхэм дунейр ира-
гъэфIэкIуэну зэрыхущIэкъум и шэ-
сыпIэ уихьэ хъунущ. ФефIэкIуэну, фIы 
куэд къывдэхъуну си гуапэщ», - жиIащ 
Нюппэ Сергей.

ЩIэныгъэ зэхуэсыр къызэрагъэ-
пэщын хуей щIэхъуам и щхьэусы-
гъуэхэм тепсэлъыхьащ КъБКъУ-мрэ 
Дунейпсо зэхущытыкIэхэмкIэ къэрал 
институтымрэ я лэжьакIуэ Къаскъул 
Аслъэн. Абы зэрыжиIамкIэ, щIэнIуа-
тэр нэхъыбэу ирагъэкIуэкIыныр къы-
хэкIащ Кавказым и цIэм телъ «бжы -
гъэ фIыцIэхэр» техыжыным, абы 
цIыхухэр къешэлIэным, кIуапIэ щIы-
ным епха гуращэхэм. «Дэ тлъэгъуат 
Урысейм и тхыдэр зыджхэр Iэма-
лыншэу КавказымкIэ къызэреп-
лъэкIыр, ауэ зэрытемыгушхуэр. ЦIы-
ху гъэ зэрыщамыIэр, пэжыр къаже-
зыIэн къызэрыкъуэмыкIыр хэгъэкIа уэ, 
дзыхь ящIыртэкъым щIыналъэм къи-
хьэу зыщаплъыхьыну, я нэкIэ псори 
зрагъэлъагъуу адэкIэ я Iуэхум тегуш-
хуэну. Мис апхуэдэ щIалэгъуа лэм я 
хъуэпсапIэхэмрэ дэ дызыху щIэкъу 
Iуэхугъуэхэмрэ зы хъури, жэрдэм 
тщIащ щIэнIуатэр едгъэкIуэкIыну. Ди 
зэIущIэм хэтыну хуейуэ къэрал 35-м 
хъыбарегъащIэ тхылъхэр къыт-
Iэрыхьат, ауэ, щхьэусыгъуэ зэхуэ мы-
дэхэм къыхэкIыу, куэдыр къэкIуэфа-
къым. Абы щхьэкIи къэмынэу, ди зэ-
IущIэр дызэхэтуи дызэпэIэщIэуи 
 едгъэкIуэкIыну Iэмал дгъуэтащ. Къы-
зэ рытлъытэмкIэ, мыпхуэдэ зэхуэсхэр 
илъэс къэси тхузэхэшэнущ, къыхы-
хьэхэри нэхъыбэ тхуэщIынущ», - 
жиIащ Къаскъул Аслъэн.

КъытщIэхъуэ щIэблэр дипломатием 
и щэхухэм щыгъэгъуэзэным, лъэпкъ-
хэм я щыIэкIэ-псэукIэм зэтемыхуэу 
хэлъыр егъэцIыхуным иужь зэритыр 
къыхигъэщащ дипломатиемкIэ класс 
щхьэхуэ зиIэ, Налшык къалэ дэт 4-нэ 
гимназием и унафэщI Нэгъуей  Риммэ. 
Ар шэщIауэ тепсэлъыхьащ «Лъэпкъ 
Зэкъуэтхэм я Зэгухьэныгъэм и кавказ 
бзыпхъэ» зыфIаща проектым.

МахуищкIэ екIуэкIа щIэнIуатэм 
къыщыпсэлъахэр акъылэгъу ири-
хъуащ Кавказым теухуа къэхутэны-
гъэхэр щIэгъэхуэбжьэн, щыIэ лэжьы-
гъэхэр зэхуэхьэсауэ хэIущIыIу щIын, 
Iэмал зэриIэкIэ дэтхэнэми уалъэIэс 
хъууэ зы хъумапIэ къызэгъэпэщын 
зэрыхуейм. Псоми къыхагъэщащ 
апхуэдэ Iуэхур сыт и лъэныкъуэкIэ 
Кавказым и цIэр дунейпсо утыкум хуэ-
фащэ пщIэ иIэу щыгъэIунымкIэ 
щхьэпэ зэрыхъунур.

Абы къищынэмыщIауэ, зэIущIэм 
хэтахэм Iэмал яIащ Къэбэрдей-Балъ-
къэрым щыпсэу лъэпкъхэм я Iуэры-
Iуатэ дунейр зыхуэдэм, ар плъыфэбэу 
зэрызэхэтым зыщагъэгъуэзэну. Хьэ-
щIэхэм концерт дахэ къыхузэрагъэ-
пэщащ «Амикс» гупым хэт къэфа-
кIуэхэмрэ уэрэджыIакIуэхэмрэ, 
лъэпкъ къэфэкIэ зэмылIэужьыгъуэ-
хэри утыку кърахьащ «Кавказ» къэ-
факIуэ студием, загъэлъэгъуащ 
 «Студент гъатхэм» къыхэжаныкIа 
ныбжьыщIэхэм.

ЩХЬЭЩЭХУЖ Инал.

КIэлъыплъакIуэхэм 
хуей?

Запорожье щIыналъэр 
УФ-м къыхыхьэну къы-
зэрылъэIуам пыщIа Iуэху-
хэр зэфIэгъэхьэным яужь 
итщ референдумыр къы-
зэгъэпэщыныр зи пщэ 
дэлъхэр. Дызэрыщыгъуа-
зэщи, IэIэтыр дызыхуэкIуэ 
бжьыхьэм ирагъэкIуэкIы-
нущ.

«КЪЭРАЛ 16-м я парла-
ментхэм я лIыкIуэхэр къэ-
лъэIуащ Урысейм щыщ рес-
публикэ дыхъуным теухуа я 
Iуэху еплъыкIэхэр ди цIыху-
хэм къызэрагъэлъагъуэм 
кIэлъыплъыну хуит тщIыну, 
- жиIащ щIыналъэм и дзэ-
граждан администрацэм 
хэт Рогов Владимир. - Ахэр 
Европэ зэгухьэныгъэмрэ 
Америкэ Ищхъэрэмрэ щыщ 
къэралхэрщ».

Абы къызэрыхигъэщам-
кIэ, кIэлъыплъакIуэхэм я 
 нэхъыбэр зыщыщыр Уры-
сейм санкцэхэр къыхуэзы-
гъэува хэкухэрщ - Герма-
нием, Испанием, Кана - 
дэм, Мексикэм, Польшэм,               
США-м, Франджым, При-
балтикэм. 

«Запорожскэ областым 
щыщу Украинэм и унафэ 
зыхэмылъыжхэм щыпсэу-
хэм я нэхъыбапIэм я 
лъэIукIэ къетхьэжьауэ аращ 
Урысейм дыхыхьэнри, ре-
ферендумыр едгъэкIуэкIы-
нущ, Киевыр абы зэран хуэ-
хъуну зэрыхэтым щхьэкIи 
къэмынэу, - къыхигъэщащ 
Роговым. - КIэлъыплъа кIуэ-
хэм дыхуейуэ пIэрэ? А 
упщIэм жэуап еттын ипэкIэ 
дэ дечэнджэщыну ди му-
радщ УФ-м и ХэхакIуэ ко-
миссэ нэхъыщхьэм».

Сабийр
къригъэлащ

Китайм щыщ Тунсян 
 къалэм дэс, илъэс 31-рэ зи 
ныбжь Донг Шен лIыхъу-
жьу къалъытэ абы щып-
сэухэу и хъыбар зэхэзы-
хахэм - унэм къехуэх са-
бийр щIым къытримы-
гъахуэу къиубыдыфащ.

ЩЫЛАЖЬЭ банкым Iу-
хьэжрэ пэт абы гу лъитащ 
цIыхухэр гужьеяуэ зэры-
зэрызехьэм. Къызэры щIэ-
кIамкIэ, гъунэгъу унэм и 
етхуанэ къатым и щхьэ-
гъубжэм къыдэхуат илъэ-
ситI фIэкIа мыхъу хъы-
джэбз цIыкIу. Япэ къа-
тымрэ етI уанэмрэ я зэ-
хуакум иIэ  шордакъым 
къы техуа цIы кIур абыи къ-
епщыхыну и дзакIэм къэ-
сауэ щилъа гъум Шен 
щIэпхъуэри, ар къиубы-
дащ, асфальтым къы те-
хуэным нэмысу.

Къраджа дохутырхэм са-
бийр сымаджэщым яшащ. 
Шордакъым къыщытехуэм 
абы и лъакъуэхэр игъэу -
защ, и тхьэмбылми сэкъат 
игъуэтащ, ауэ къэнэкIафIэу 
къалъытэ, икIи и узынша-
гъэр зэтеувэжыну жаIэ 
 дохутырхэм.

ШыщхьэуIум и 2,
гъубж

УФ-м и Хьэуа-Десанты-
дзэхэм я махуэщ

1942 гъэм Налшык Дзэ 
Плъыжьым щхьэкIэ ща-
гъэхьэзырат ткIуаткIуэ къа-
уэу птулъкIэ мин 20.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градус 27 - 

29-рэ, жэщым градус 18 - 20 
щыхъунущ.

ШыщхьэуIум и 3,
бэрэжьей

Хъарбызым и дунейпсо 
махуэщ

1942 гъэм Зыхъумэжы-
ныгъэмкIэ Налшык коми-
тетым зыхъумэжыныгъэм-
кIэ гупхэр къызэгъэпэ-
щыным теухуа унафэ къищ-
тащ.

1994 гъэм Налшык къы-
щы зэIуахащ Бгырысхэм я 
дунейпсо конгресс.

1936 гъэм къалъхуащ 
 КъБР-м и цIыхубэ сурэтыщI, 
скульптор, Къэбэрдей- 
Балъкъэрым и Къэрал сау-
гъэтыр зрата БжэIумых 
Хьид.

1939 гъэм къалъхуащ 
адыгэ усакIуэ КIэмыргуей 
Анатолэ.

1942 гъэм къалъхуащ пуб-
лицист, тхыдэ щIэныгъэ-
хэмкIэ кандидат, УФ-м 
 щэнхабзэмкIэ щIыхь зиIэ               
и лэжьакIуэ Мэшыкъуэ Тэ-
зэл.

1955 гъэм къалъхуащ 
 медицинэ щIэныгъэхэмкIэ 
док тор, КъБКъУ-м и про-
фессор, ЩIДАА-м и акаде-
мик Джаурджий Оксанэ.

1955 гъэм къалъхуащ хи-
мие щIэныгъэхэмкIэ док-
тор, профессор, РАЕН-м и 
член-корреспондент, тха-
кIуэ, зэдзэкIакIуэ Хьэмыз 
Руслан. 

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градус 26 - 
27-рэ, жэщым градус 19 - 20 
щыхъунущ.

Къэбэрдей-Балъкъэрым ЩэнхабзэмкIэ и министерствэр, «КъБР-Медиа» къэрал кIэзонэ 
IуэхущIапIэр, КъБР-м и Журналистхэм я зэгухьэныгъэр, «Адыгэ псалъэ», «Кабардино- 
Балкарская правда», «Заман», «Горянка», «Советская молодёжь» газетхэм, «Iуащхьэма-
хуэ», «Литературная Кабардино-Балкария», «Минги Тау», «Нур», «Нюр», «Солнышко» 
 журналхэм я редакцэхэр, «Къэбэрдей-Балъкъэр» ВТК-р, «КъБР-инфо» хъыбарегъащIэ 
агентствэр, «Эльбрус» тхылъ тедзапIэр яхуогузавэ «КъБР-Медиа» къэрал кIэзонэ Iуэху-
щIапIэм и юридическэ къудамэм и унафэщI КхъуэIуфэ Каринэ Мусэ и пхъум абы и дэлъху 
КхъуэIуфэ Мурат Мусэ и къуэр дунейм зэрехыжам къыхэкIыу. 

1942  гъэм  и
бадзэуэгъуэ  гуащIэр

- Тэзэл, илъэс зэхуэ мы-
дэхэм жэуаплыныгъэшхуэ 
зыпылъ IэнатIэхэр епхьэ-
кIащ. Абыхэм ящыщу нэхъ 
уигу къыдыхьэу, уи гуащIэ 
нэхъыбэ епхьэлIэу узы пэ-
рытауэ сыт хуэдэр къыхэб-
гъэщынт?

- Шэч хэмылъу, псом япэра-
уэ, ар «Кабардино-Балкарс-
кая правда» газетым и 
 редактор нэхъыщхьэ къулы-
къурщ.  Абы къыкIэлъокIуэ 
 «Со ветская молодёжь» газе-
тым сызэрыщылэжьар, а лъэ-
хъэнэр гуапэу сигу къокIыж. 
Апхуэдэуи сигу дыхьэу ес хьэ-
кIащ КПСС-м и Къэбэрдей-
Балъкъэр обкомым хъыбаре-
гъащIэ IэнатIэхэмкIэ и къуда-
мэм и унафэщI къалэнхэр. 
Махуэ къэс къыдэкI газетхэм 
ярытыр зэзгъащIэу, ар зэпкъ-
рыхауэ нэхъыщхьэм и па-
щхьэм ислъхьэн хуейуэ арати, 
сфIэфIу а лэжьыгъэри згъэ-
зэщIащ. 

Партыр щакъутэжым, лэ-
жьа пIэншэ хъуахэм сэри са-
къыхэхутащ. А Iуэхум и хэ-
кIыпIэ къэслъыхъуэу КъБР-м 
и Совет Нэхъыщхьэм и Уна-
фэщI Къэрмокъуэ Хьэчим зы-
хуэзгъэзащ. «Сыт хуэдэ лэ-
жьыгъэт узыхуейр?» - жиIэу 
къыщызэупщIым, «Кабарди-
но-Балкарская правда» газе-
тым илъэсым щIигъуауэ ре-
дактор зэрамыIэм сыщыгъуа-
зэти, абы и унафэщIу сыкIуэнт 
жысIат. ПIалъэ къыхамы-
гъэкIыу а IэнатIэм сагъэуващ.

«Кабардино-Балкарская 
правда» газетым сыщыкIуар 
лъэхъэнэ гугъум ирихьэлIат. 
ПIалъэ кIыхькIэ унафэщI пыу-
хыкIа зимыIа редакцэм хабзэ 
гуэри щызекIуэртэкъым, 
щхьэж къызэрыригъэзэгъым, 
зэрыхуигъэфащэм хуэдэу и 
къалэныр ирихьэкIыу арат. 
МыдэкIэ къэралым къыщы-
хъуа зэхъуэкIыныгъэхэм 
 «кърахьэжьат» зэпIэзэ рыты-
ныгъэм и лъабжьэр къэзыгъэ-
тIэсхъэну гупхэр. Властым 
хуа Iэ мыарэзыныгъэр къэ зы-
гъэлъэгъуэнухэр куэд хъуати, 
дэтхэнэми и тхьэусыхафэр 
утыку кърихьапхъэу къилъы-
тэрт. Апхуэдэ тхыгъэхэр мы-
мащIэу редакцэм къы тIэ-
рыхьэрт. Абы и лъэныкъуэкIэ 
Къэрмокъуэ Хьэчим и къулы-
къум пэрытыху сытыншащ. 
Ахэр утыку къитхьэну хуит 
дищIри, апхуэдэ тхыгъэхэм 
напэкIуэцI щхьэхуэ яхухэтха-
уэ, тхьэмахуэм зэ къы теддзэу 
щытащ. Апхуэдэу екIуэкIащ 
властыр зэрахъуэ кIыху.

ЦIыхухэр хущIокъу къулы-
къу щIэ IэнатIэхэр зыIэрагъэ-
хьэну. Сэри сыхущIэкъуащ 
 къулыкъум. Сыхуеят «Советс-
кая молодёжь» газетым и ре-
дактор сыхъуну, иужькIэ «Ка-
бардино-Балкарская правда» 
газетым и унафэщIуи сы щы-
тыну. Япэр къызэхъулIакъым, 
етIуа нэм сыхунэсащ. Сыт 
щхьэкIэ сыхуейт апхуэдэ Iэна-
тIэм? Си щIэныгъэмрэ лэжьы-
гъэ и пIалъэ къэсщIамрэ нэсу 
къэзгъэсэбэпын, цIыхухэм са-
хуэщхьэпэн папщIэт къулы-
къу щIэ шэнтжьейм сыщIыхуе-
Iэр. Пэж дыдэу, а шэнтжьейм 
къует апхуэдэ Iэмал икIи ар сэ 
сызыщIэхъуэпса и лъэныкъуэ-
кIэ къысхуэгъэсэбэпауэ къыс-
щохъу. Шэнтжьейм цIыхум и 

Хэку зауэшхуэр дигу къыщыдгъэкIыжкIэ, ди адэхэмрэ 
адэшхуэхэмрэ яхуэгъэза фIыщIэм дэщIыгъуу гушхуэны-
гъэ зыхыдощIэ. Ди Хэкум щыщ лъэпкъ псори зы анэ 
къилъ хуам ещхьу зэбгъурыту бийм зэрыпэщIэувар шэч 
зыхэмылъыж зэкъуэтыныгъэт. Къару щэху гуэр яхэлъщ 
ди цIыхухэм, къапэплъэ гузэвэгъуэр я нэгум къыщIэмыу-
вауэ, наIуэ къэмыхъуу. ЛIыгъэ фIэпщыфынущ абы. 
Щалъ хуа щIыналъэм хуаIэ лъагъуныгъэкIи уеджэфы-
нущ. Илъэсищэ бжыгъэкIэ цIыхупсэм зэхуихьэса фIы 
псори зоуIу а къарур къыщеблкIэ. Гузэвэгъуэм дежщ ар 
зыхэлъ цIыхухэр утыку къыщихьэр. ЛIыгъэр ягъэбагъуэу 
я Хэкум и пщIэр яIэтын папщIэ. 

КЪЭБЭРДЕЙ-Балъкъэрымрэ Мартыновкэ щIыналъэмрэ 
я зэпыщIэныгъэр 115-нэ шуудзэ дивизэм хэтахэм ягъэжа 
лъым зэкIэришхащ. 1942 гъэм и бадзэуэгъуэм 115-нэ шу ди-
визэр 135-нэ, 155-нэ танк бригадэхэм, 302-нэ фочауэ ди-
визэм я гъусэу, бийр Сталинград бгъэдамыгъэхьэн папщIэ, 
Мартыновкэ деж щызэуахэщ. Зэхэуэхэр щекIуэкIащ Бат-
лаевс кэ станицэм деж, 1942 гъэм бадзэуэгъуэм и 27-м 
пщэдджыжьым сыхьэти 4-м деж къыщыщIэдзауэ. 

115-нэ шуудзэм щыщ 297-нэ Бахъсэн полкымрэ 278-нэ 
Нартан полкымрэщ ди къутырхэм папщIэ зэуар, лъагагъ 
 50-м тет Батлаевскэ станицэмрэ Лысый Iуащхьэмрэ бийм 
щахъу мэн папщIэ. Жыжьэрыуэ топхэр зи щIыбагъ къыдэт 
шуудзэм рэ бийм и дзэ лIэужьыгъуэу автомашинэхэмрэ 
танкхэмкIэ зэщIэузэдамрэ щызэпэщIэувауэ щытащ аб-
дежым. 

Пщэдджыжьым сыхьэти 7-м бийм танк 20-рэ лъэсыдзэу 
ро титIрэ къришажьэри, зэхэуэр иублат. ЛагъымыдзхэмкIэ и 
гъуэгур зэлъыIуагъэкIуэтауэ, нэмыцэдзэр ди сэлэтхэм къеб-
гъэ рыкIуэрт. Ауэрэ бийм танки 8 фIакъутэри, езыри Лысый 
Iуащхьэм нэс Iуадзащ. ЯIэщIэкIар зыIэрагъэхьэжын 
щхьэкIэ, нэмыцэхэм заудыгъуати, еплIанэ эскадроным и ко-
мандир капитан Тихомировымрэ абы и къуэдзэ, лейтенант нэ-
хъыщIэ Хьэ цIыкIу Хъусенрэ я пашэу совет сэлэтхэр бийм еб-
гъэрыкIуащ. 

Пщыхьэщхьэм сыхьэтий хъуху бийм Батлаевскэм топышэ 
къытригъэлъэлъэн щигъэтакъым. Абы ирихьэлIэу, стани-
цэм къэкIуащ дивизэм и командир, полковник Скороход Ан-
то н Филипп и къуэр. Сыхьэт 22.00-м командирым и унафэ 
къы дэкIащ: «1942 гъэм бадзэуэгъуэм и 28-м сыхьэти  3.00-м 
бийм ебгъэрыкIуэн хуейщ. Унафэр – нэмыцэхэр Лысый 
Iуащ хьэм къехухауэ, Крепянкэ къутырым деж щызэтеу-
кIэнырщ». 

Абдежым нэмыцэхэм иджыри лъэсыдзэ батальонитIрэ 
танк 24-рэ зэхэуэм къыхишэщ, кхъухьлъатэхэр къиутIыпщ-
ри, ди сэлэтхэм къатеуэн щIадзэжащ. 115-нэ шуудзэм и 297-
нэ, 278-нэ полкхэм хэт зауэлIхэм ялъэкI къамыгъанэу бийм и 
танкхэм пэщIэтт. Ауэрэ абыхэм ядэIэпыкъуну 135-нэ танк 
бригадэр макIуэ. ЛъэныкъуитIыр жэщ псом зэзэуащ. Ба-
дзэуэгъуэм и 28-м шуудзэ полкхэм лъагапIэ 50-р зыIэра-
гъэхьащ. 

Махуэм и кIыхьагъкIэ Лысый Iуащхьэр зэм советыдзэм 
иубыдыжырт, зэм бийм Iэрыхьэрт. Танк 30-рэ батальонитIрэ 
къыхишэурэ, кхъухьлъатэхэмрэ жыжьэрыуэ топхэмрэ зи 
щIыбагъ къыдэт бийм зэхэуэр щэнейрэ иублэжащ. Хуэмурэ 
танк 30-м щыгур къухьэпIэмкIэ къаухъуреихьын щIадзэри, 
ди дзэхэр а къапхъэным ираубыдэн щхьэкIэ, Сухая Ряскэ 
псыбэкъумкIэ Батлаевскэ станицэм и къуэкIыпIэ лъэны-
къуэм кIэ яунэтIащ. Лейтенант нэхъыщIэ Швед и унафэхэр 
зи чэзу защIэт бийм и мурадыр къримыгъэхъулIэнымкIэ. 
Нэмы цэ танкхэр зыкъутэ топгъауэхэр зыщысхьыжхэртэ-
къым. Мы зэхэуэм къыщыхэщащ топгъауэхэу Къуэшокъуэ 
Къаншумэс, Гуанэхэ Мурадинрэ Мухьэмэдрэ сымэ. Мыб-
дежырщ майор Севастьяновыр уIэгъэм щилIыкIари капитан 
Тихомировыр, лейтенант ХьэцIыкIур, политрук Хьэгъэжейр 
щаукIари. Иджыри нэгъуэщI куэд а щIыпIэ лъапIэм къинащ 
я командирым и гъусэу. 

Бийр увыIэртэкъым. Кхъухьлъатэ 12-м шэр къытрагъэлъа-
лъэрт ди сэлэтхэм. Арати, къыхуащIа унафэм ипкъ иткIэ 
полкыр икIуэтри, Батлаевскэ деж зыщагъэпщкIуащ. 
ЗэпэщIэува лъэныкъуитIым зэпаубыдат а станицэмрэ Мос-
ковский къут ы рымрэ. 

Топгъауэхэм ящыщ зы гуп Московский къутырым дэт Ат-
роховэ Еленэ и пщIантIэм дэтащ. Тегъэпсыхьауэ къэкIуа 
нэмыцэ топышэм сэлэтхэм зыри къахинакъым. Зэхэуэр иуха 
нэужь, унэгуащэм и къуэмрэ и благъэ щIалэ цIыкIумрэ и  
 гъусэу, 115-нэ шуудзэ полкым щыщ сэлэтитI щыщIилъхьэжа-
уэ щытащ и пщIантIэм. ИгъащIэкIи къимыкIыжыну а щIына-
лъэм къинащ бгырыс щIалэхэу Гуанэ Хьэцу Дзырэ и къуэмрэ 
Шымэзокъуэ Жэмалдин Екъуб и къуэмрэ. Еленэ кхъащхьэм 
кIэлъыплъу щытащ. Езыр дунейм щехыжым щыгъуэ, и нысэ 
Ульянэ уэсят къыхуигъэнат ардыдэр ищIэну. «Ахэр си 
Iыхьлым хуэдэщ, - жиIэрт Ульянэ. – СабгъэдэтIысхьэу тIэкIу 
сыгъмэ, си гур нэхъ псынщIэ мэхъу. Си гуфIэгъуи си гукъеуи 
ядызогуэш». Зэман дэкIа нэужь, Атроховхэ я пщIантIэм 1942 
гъэм бадзэуэгъуэм и 27-м Московский къутырым щызэуа 
 Гуанэ Хьэцурэ Шымэзокъуэ Жэмалдинрэ я фэеплъ щагъэу-
вауэ щытащ. 

Мыбдежым щекIуэкIа зэхэуэхэм лIыгъэ яхэлъу хэтащ 
лейте нант Къардэн Мухьэмэд, сэлэт Шэшэн Мухьэмэд, Мы-
къуэжь СулътIан сымэ. ЛIыхъужьхэм иужькIэ дамыгъэ лъа-
пIэхэр хуагъэфэщащ. ТекIуэныгъэм нэмысами, зи лIыгъэр 
япэ ища щIалэ куэд орденхэмрэ медалхэмкIэ къыхагъэ-
щащ. 

Щоджэн Хьэутий Мурадин и къуэр 1942 гъэм бадзэуэгъуэм  
и 28-м Батлаевскэ станицэр зыхъума 278-нэ топгъауэ шуудзэ 
взводым и командиру щытащ. Абдежым щекIуэкIа зэхэуэм 
уIэ гъэ зэрыщыхъуам хуэдэу, пулемётыр имыутIыпщу, абы 
бийм и лъэсыдзэр танкхэм пэIэщIэ ищIат, апщIондэху нэ-
мыцэ сэлэтрэ офицеру 50 иукIауэ. ИужькIэ Бэракъ Плъы-
жьым и орденыр зыхуагъэфэща Щоджэн Хьэутий и фIы-
гъэщ эскадроныр щытыкIэ гугъум къызэрикIар. 

Вагъуэ Плъыжьым и орденыр хуагъэфэщащ Коломеец 
Михаил Василий и къуэми. Абы игъэзэщIа тIасхъэщIэх къа-
лэныр ди сэлэтхэм сэбэп яхуэхъуащ бийр зэтраукIэнымкIэ. 

 Дзэм хэт дохутыр Смирнов Михаил Виктор и къуэми лIы-
гъэ къыщызыкъуихащ мы зэхэуэм. Батлаевская-Пробужде-
ние щIыпIэм деж 1942 гъэм бадзэуэгъуэм и 26-м щегъэжьа-
уэ шыщхьэуIум и 1 пщIондэ щекIуэкIа зэхэуэхэр здекIуэкIым, 
бийм и топышэхэр зэрызэпымыум щхьэкIэ къимыгъанэу, 
дохутырым уIэгъэхэр зауэ губгъуэм къришурэ сымаджэщым 
нишэсырт. Езым и закъуэ Смирновым апхуэдэ щIыкIэкIэ 
губгъуэм кърихауэ щытащ уIэгъэ 25-рэ, бадзэуэгъуэм и 28-м 
контузием зэриубыдам хуэдэу. Абыи «ЛIыгъэ зэрызэрихьам 
папщIэ» медаль хуагъэфэщауэ щытащ.

И цIэ къиIуапхъэщ Литвинов Михаил Семён и къуэм. Бат-
лаевскэр щахъума бадзэуэгъуэм и 27-м 115-нэ шуудзэм и эс-
кадроныр бийм къиухъуреихьынкIэ шынагъуэ къэхъуат. Лит-
виновым полкым хуищIа унафэм и фIыгъэкIэ ар бийм 
къехъул Iакъым. Езы взводым и командирым нэмыцэ маши-
нитI къигъауэри, лъэсыдзэм щыщу цIыху 25-рэ иукIауэ щы-
тащ. УIэгъэ зэрыхъуам щхьэкIэ къэмынэу унафэр зэхэуэр 
иухыху игъэзэщIащ. Абы хуагъэфэщащ Вагъуэ Плъыжьым 
и орден. 

Сержант нэхъыжь Куликов Сергей Герасим и къуэр 337-нэ 
танк батальоным хэту «Т-34» танкым дэсащ. Батлаевскэмрэ 
Крепянкэрэ деж щекIуэкIа зэхэуэхэм ротэм и командирым и 
гъусэу абы бийм и машинэ зыбжанэ зэтрикъутащ. Езыр 
зэрыс танкым топышэ къызэрытехуам емыплъу, зауэ губ-
гъуэм къикIыжыфауэ щытащ. Абыи иратащ Вагъуэ Плъы-
жьым и орденыр. 

А зи гугъу тщIахэр хъыбар кIэщI дыдэу аращ лIыхъужьыцIэ 
зыхуэфащэ дэтхэнэ зыми теухуауэ. 1992 гъэм Тэрч районым 
щыщ сабийхэм, Гуанэхэрэ Къуэшокъуэхэрэ къабгъэдэкIыу, 
Мартыновскэ щIыналъэм фэеплъ къашэри, Лысый щыгум и 
50 лъагапIэм трагъэувауэ щытащ. 

2007 гъэм Новосёловское къуажэм Iуащхьэм и щIыIум аб-
дежым щекIуэкIа зэхэуэм и фэеплъу мывэшхуэ трагъэувауэ 
щытащ тонни 3 и хьэлъагъыу. ТеплъэкIэ ар мэIум ещхьщ, то-
пышэ къутахуэ къыбгъэдэлъщ. 

Эскадроным и командир ХьэцIыкIу Хъусен и къуэ Борис и 
адэм фэеплъ хуигъэувауэ щытащ 2019 гъэм. 

ПщIы бжыгъэм фIокI топгъауэхэм лIыгъэу зэрахьар. 
Дызыдэплъеини дыщIэгушхуэни диIэщ. 

 ФЕДЮШИНЭ Татьянэ, 
 Ростов областым хыхьэ Мартыновскэ щIыналъэм и 

Московский къутырым дэт, 115-нэ шуудзэм и цIэр зезыхьэ 
школым щылажьэ «Хэкупсэ» зэгухьэныгъэм и унафэщI. 

акъылым хигъахъуэркъым, ар 
зылъысым насып иIэмэ, абы 
кърит зэфIэкIымкIэ цIыхухэм 
зэрахуэщхьэпэным хущIэ-
къунщ. 

Сэ зэи зыри стхакъым зы-
гуэрым и гупсысэкIэм зытез-
гъэхуэну сыхущIэкъуу, сытым 
дежи си Iуэху еплъыкIэр утыку 
къызэрисхьэным иужь ситащ. 
Птхыну узыхуейр, уи гупсысэр 
къэпIуэтэн ипэ, ар нэгъуэщI-
хэм къазэрыщыхъунур зэпэп-
лъытмэ, уэ ужурналисткъым 
икIи утхакIуэкъым. Пэжщ, абы 
къикIыркъым уи щхьэ къихьэ 
псор птхы хъуну, утыку 
 къипхьа псалъэмкIэ сы тым 
дежи жэуап пхуэтыжыфу 
ущы тын хуейщ. Си къулыкъум 
сытешыныхьу, си еплъыкIэр, 
си гупсысэкIэр кхъузанэм 
щIэ зухуэнщIыкIакъым икIи, 
пэжыр жысIэнщи, апхуэдэ си 
щытыкIэр ипэкIэ сыкIуэтэным-
кIэ Iэджэрэ зэран къысхуэхъу-
жащ. Ауэ абыи сыхущIегъуэ-
жыркъым, си гупсысэр нахуэу 
утыку къызэрисхьэфым гухэ-
хъуэ къызиту си гъащIэр ес-
хьэкIащи.

Дэтхэнэ цIыхуми и гъащIэм 
егъэлеяуэ гукъинэж щыхъу 
лэжьыгъэ, лъэхъэнэ хэтщ. Си 
зэфIэкIыр зыхуэдэр нэгъэса-
уэ къыщызыкъуэсхыфыну Iэ-
натIэу сэ сызыпэрытар «Ка-
бардино-Балкарская правда» 
газетым и редактор нэхъыщ-
хьэ къулыкъурщ. Ар республи-
кэм и тхыдэм зэхъуэкIы ны-
гъэш хуэ щигъуэта лъэхъэнэм 
хуэзащ. А IэнатIэм сыпэрыт-
кIэрэ сэ схузэфIэкIащ ди 
Къэбэрдей-Балъкъэрым ма-
мырыгъэр, зэкъуэтыныгъэр, 
зэIузэпэщыныгъэр щыхъу мэ-
ным си гуащIэ хэслъхьэн.

- Уи гукъэкIыжхэм гуапэу 
икIи уригушхуэу къыхощыж 
Москва щыбгъэкIуа илъэс-
хэр. МКъУ-м и журналистикэ 
факультетыр къэзыуха, 
иужь кIэ а университетым и 
аспирантурэм зи щIэныгъэм 
щыхэзы гъэ хъуэжа щIалэм, 
шэч хэмылъу, лэжьыгъэ 
 хъарзынэ абы щызыIэригъэ-
хьэфынут. Ди къэралым и 
къалащхьэм укъанэу абы 
къулыкъу зэрыщызумы гъэ-
гъуэ там ущыхущIегъуэжа 
къыпхуихуа?

- Университетыр къыщыду-
хам, цIыхуи 3 - 4 дыхъуу, абы и 
аспирантурэм дыщIагъэ тIыс-
хьэжыну къытхуагъэлъэгъуат. 
АрщхьэкIэ къыздеджахэми 
сезыгъэджахэми яфIэгъэщIэ-
гъуэну сыкъэнэн здатэкъым. 
СыщIалэт, тегушхуэныгъэш-
хуэ хэр схэлъти, «батэр згъэ-
шыну» жысIэри, сакъыфIэ-

кIуэжащ. Гукъыдэжышхуэ си-
Iэт лэжьыгъэм нэхъ псын щIэу 
сыпэрыхьэну. Сыще джэм 
щы гъуэ Ростов областым 
къыщыдэкI «Молот», Москва 
щытрадзэ «Советская Рос-
сия» газетхэм, ТАСС-м, 
 КПСС-м и ЦК-м и газетым лэ-
жьыгъэ и пIалъэм зыщыхэз-
гъэгъуэзати, Iуэхум сыдихьэ-
хат. ЩIыналъэм къэзгъэ зэж-
ри, «Советская молодёжь» га-
зетым корреспонденту сыу-
ващ, куэд дэмыкIыу дзэм 
къулыкъу щысщIэну сра-
джащ. Ар щесхьэкIащ Таш-
кент. Мис абы щыгъуэм, жэщ-
кIэрэ къэрэгъулу сыздэщы-
тым сегупсысырт: «Уа, сыту 
ахьмакъыу сыкъыщIэкIа. Зы-
къисхыу сыхуэпауэ, сызы-
хуейр  згъуэту а еджапIэм сы-
щIэмысу мыбы щхьэ сыкъэ-
кIуат», - жысIэурэ. Армэ нэу-
жьым «Советская молодёжь» 
газетым си лэжьыгъэм щы-
пысщэжащ. Ауэ иджы щIэх-
щIэхыурэ сегупсысырт адэкIи 
си щIэныгъэм зэры пыс щэ-
нум. Махуэ гуэрым МКъУ-м 
жур налистикэмкIэ и къуда-
мэм и кафедрэхэм ящыщ 
зым и унафэщI, профессор 
Пельт Владимир телефонкIэ 
зыпысщIэри, си мурадхэр 

хуэсIуэтащ. Абы зан щIэу ар 
къыздиIыгъащ икIи къыз-
жиIащ: «Сэ сызэрыщыгъуа-
зэмкIэ, уэ щIалэгъуалэ газе-
тым ущолажьэ. Ди кафедрэм 
комсомол-щIалэгъуалэ прес-
сэм щыIэ гугъуехьхэм теухуа-
уэ лэжьыгъэ зыбжанэ игъэ-
хьэ зырыну и мурадщ, а унэ-
тIыныгъэр зыхуей хуэзэу джа 
хъуакъым, къэхутэныгъэ гъэ-
щIэгъуэнхэр пхуэгъэхьэзыры-
нущ. Апхуэдэ зы лэжьыгъэ 
иужь уихьамэ, хъарзынэт». 

Псалъэмакъ лей къыхэзмы-
гъэкIыжу абы арэзы сыте-
хъуащ. Мурадыр къыщохъу-
лIэнум и деж, абы пыщIа 
Iуэхухэр гъэщIэгъуэну зэтохуэ. 
Абы ирихьэлIэу си адэр 
къызэупщIат: «Уа, иджыри 
адэкIэ уи щIэныгъэм щыхэб-
гъэхъуэн щыIэ?» - жиIэри. 
«ЩыIэщ, къэзуха университе-
тым згъэзэжу, абы и аспиран-
турэм иджыри илъэсищкIэ 
сыщеджэ хъунущ», - жесIащ 
абы. «КхъыIэ-тIэ, щIэтIысхьи 
еджэ, улэжьэну сытым дежи 
пхущIыхьэнщ», - къызэлъэIуат  
ар. Абы иужькIэ къикIуэ ты-
жыпIэ сиIэтэкъым. Арати, 
МКъУ-р къызэрызухрэ илъэ-
сиплI дэкIыжауэ, тезгъэзэ-
жащ абы. 

уи тхылъхэм ящыщ зым 
хуэп щIа эпиграфым. АбыкIэ 
гу рыIуэгъуэщ уи гъащIэ 
псор зытебухуа лэжьыгъэр, 
нобэ IэнатIэм упэрымытыж-
ми, къызэрумыгъэнар. Да-
уи, республикэм и хъыбаре-
гъащIэ IэнатIэм къыще-
кIуэкI хэми ущыгъуазэщ. 
ЛъэныкъуэкIэ щыту а Iуэхум 
къыхэплъэ IэщIагъэлIым, 
псом хуэмыдэу газетхэм я 
щыIэкIэ-псэукIэм, я къэкIуэ-
нум теухуауэ, и еплъыкIэр 
сфIэгъэщIэгъуэнщ.

- Набдзэгубдзаплъэу сыкIэ-
лъоплъ а Iуэхум. КъыдэкIы-
гъуэр зыхуэдэр къызэрыслъы-
тэр, псом япэрауэ, и тиражым-
кIэщ. Иджыпсту ар егъэлеяуэ 
мащIэщ. Мин бжыгъэкIэ Iэ 
зытрадзэу щыта газетхэм, но-
бэ щIэджыкIакIуэшхуэ зэ ра-
мыIэжыр жагъуэ сщохъу. «Ка-
бардино-Балкарская прав да» 
газетым, ар къы щIыхэз-
гъэщар абы республикэм ис 
лъэпкъ псори еджэфыну 
зэрыщытырщ, и тиражыр ми-
нитIым нэсыркъым. Ар дауэ? 
Интернетыр ди гъащIэм жы-
джэру къызэрыхыхьар, Iэ тед-
запщIэр зэрылъапIэр куэдкIи 
абы и щхьэусыгъуэщ. Ауэ абы 
и закъуэу пIэрэ?! Сэ си фIэщ 
хъуркъым газетым къэкIуэн 
имыIэжу, цIыхухэр абы еджэ-
ну хуэмеижу. Газетым и куп-
щIэкIи и теплъэкIи махуэ къэс 
зихъуэжу щытыпхъэщ. Гъа-
щIэм къыщыхъухэр, щIэщы-
гъуэ гуэрхэр щIэджы кIакIуэ-
хэм ябгъэдилъхьэн хуейщ. Ре-
дакторхэм газетеджэхэр къы-
зэрыдахьэхын IэмалыщIэ 
гуэр хэр я лэжьыгъэм халъхьа-
пхъэщ. 

«Кабардино-Балкарская 
прав да»-м и редактор нэ-
хъыщхьэу сыщыщытам, къа-
лэм дэт газет щапIэхэм мазитI 
къэс си лэжьакIуэхэр згъа-
кIуэрт, къыдэкIыгъуэм иIэ 
щIэупщIэр зрагъэщIэну: сыт 
хуэдиз къаIэрыхьэрэ? Дауэ 
зэращэхур – къахуинэрэ хьэ-
мэрэ иримыкъурэ? Абыхэм 
кърахьэлIэ хъыбархэм елъы-
тауэ, Iуэхур зэрефIэкIуэнум и 
хэкIыпIэхэр къэслъыхъуэрт. 
КъищынэмыщIауэ, Кавказ 
Ищхъэрэм хыхьэ республикэ-
хэм, Ростов, Краснодар, нэ-
гъуэщI щIыналъэхэми къы-
щыдэкI газетхэм махуэ къэс 
сакIэлъыплъырт, апхуэдэ 
къы дэкIыгъуэхэм гъэщIэгъуэ-
ну хэслъэгъуахэр си лэжьы-
гъэм къызэрезэгъкIэ къы-
щызгъэсэбэпырт. ЗэпыщIэны-
гъэхэр зэхудиIэуи дыкъэгъуэ-
кIурыкIуащ. Псалъэм папщIэ, 
Адыгэ, Къэбэрдей-Балъкъэр, 

Къэрэшей-Шэрджэс щIына-
лъэхэм урысыбзэкIэ къы-
щыдэкI республикэ газети-
щым я номер зэхэтхэр гъэ-
хьэзырынымкIэ жэрдэм щIа-
кIуэр сэращ. Апхуэдэ япэ 
къы дэкIыгъуэр дунейм къы-
техьауэ щытащ 1994 гъэм щэ-
кIуэгъуэм и 1-м. Нобэ номер 
зэхэтхэр зыгъэхьэзырыжыр                 
а республикэхэм адыгэбзэ-            
кIэ къы щыдэкI газетхэрщ: 
 «Ады гэ псалъэ», «Адыгэ 
 макъ», «Черкес хэку». Ди зэ-
маным, зи гугъу тщIы щIына-
лъэхэр къызэрызэрагъэ пэщ-
рэ илъэси 100 щрикъум, абы 
мыхьэнэшхуэ иIэщ, республи-
кэхэм яку Iуэхугъуэ зэхуэ мы-
дэхэмкIэ зэпыщIэныгъэхэр 
къыдэхъуэнымкIэ, ди цIыхухэр 
зэ ныбжьэгъугъэкIэ зэпы щIэ-
нымкIэ. 

Сыт газетхэм я къэкIуэнур 
егъэфIэкIуэнымкIэ хэкIыпIэр 
жыпIэмэ, Iуэхум фIыуэ хэ-
зыщIыкI IэщIагъэлIхэр къе-
шэлIэн, къыщаIэт Iуэхугъуэ-  
х эм щIэщыгъуагъ хэлъхьэн, 
унэтIыныгъэ щхьэхуэхэм зэ-
хъуэкIыныгъэхэр егъэгъуэтын 
хуейуэ къызолъытэ. 

- ЦIыхум зэрызиужьыр, 
ехъу лIэныгъэ гуэрхэм зэры-
хуэкIуэр, жыпIэнурамэ, и 
гъа щIэр къызэрекIуэкIыр 
куэдкIэ елъытащ ар къэзыу-
хъуреихьхэм, и гъуэгуанэм 
зыщрихьэлIэхэм. Абы и лъэ-
ныкъуэкIэ уэ щапхъэ, унэ-
тIакIуэ пхуэхъуахэр щыIэ?

- ЦIыху гъэщIэгъуэн куэдым 
сарихьэлIащ, абыхэм яхэтщ, 
шэч хэмылъу, гъуэгугъэлъа-
гъуэ схуэхъуахэри зи дуней те-
тыкIэкIэ, Iуэху еплъыкIэкIэ 
 гъуазэу сиIахэри. Псори къэз-
мыгъэлъэгъуэфми, зыбжанэ 
къыхэзгъэщынщ. Апхуэдэхэщ 
КПСС-м и Къэбэрдей-Балъ-
къэр обкомым и япэ секре-
тару щыта Мэлбахъуэ Тим-
борэ, Къэбэрдей-Балъкъэр 
АССР-м и Министрхэм я Сове-
тым и тхьэмадэу илъэс зэхуэ-
мыдэхэм лэжьахэу Къущхьэ 
КIыщыкъуэ, Мамхэгъ Михаил, 
КъБАССР-м и Министрхэм я 
Советым и УнафэщI къулы-
къур езыхьэкIа Дохъущокъуэ 
Мусэ сымэ. Абыхэм псоми я 
гупсысэр куууэ, адыгагъэ, 
цIыхугъэ нэс яхэлъу апхуэдэт. 
Си гъащIэм увыпIэ щхьэхуэ 
щеубыд 1985 - 1990 гъэхэм 
КПСС-м и Къэбэрдей-Балъ-
къэр обкомым и япэ секрета-
ру щыта Елисеев Евгений. 
Абы икъукIэ лэжьыгъэ къызэ-
гъэпэщыкIэ зэпэщ иIэти, сыт 
хуэдэ Iуэхури нэхъ тыншу зэ-
фIэха хъурт. Я цIэ къизмыIуэу 
къысхуэгъэнэнукъым си Iэ-
щIагъэ и пIалъэкIэ куэдым 
сы щыхэгъуэза «Советская 
молодёжь» газетым и редак-
тор нэхъыщхьэу лэжьахэу КIа-
сэ Чэмал, МахуэлI Александр, 
а зэманым абы журналисту 
щыIа Къуэдзокъуэ Хьэсэн сы-
мэ. ИкъукIэ зэман телъыджэт 
а лъэхъэнэр. ЦIы хухэм я зэ-
хэтыкIэр нэгъуэщIт, зэху-
щытыкIэ дахэ, къабзэ, гуа пэ я 
зэхуаку дэлът. «Советская 
молодёжь»-м щылажьэ гупыр 
зы унагъуэм хуэдэу дыкъызэ-
декIуэкIащ, дэтхэнэ зыми и 
 гуауэри, и гуфIэгъуэри зэдэд-
гуэшу. Апхуэдэу си гъащIэм 
мыхьэнэшхуэ щагъэзэ щIащ 
МКъУ-м и егъэджа кIуэ хэм, 
псом хуэмыдэу си кандидат 
диссертацэмкIэ щIэныгъэ 
унафэщIу сиIа Гуревич Семён. 
Ахэр псори зыпэрыт Iуэхум 
фIыуэ хэзыщIыкI, къэу хьыш-
хуэ зиIэ щIэныгъэлI щэджа-
щэхэт.

- Тэзэл, гъуэгуанэ гъэщIэ-
гъуэн икIи купщIафIэ уи 
щIы багъым къыдэлъщ. 
Ныб жьыр зы илъэс бжыгъэ 
гуэрым щыхуэкIуэм и деж 
гуп сысэм куэд щIеплъы-
кIыж. ГъащIэм къуита дерс-
хэм ятепщIыхьмэ, сыт абы 
щынэхъыщхьэр?

- Уи цIыхугъэр пфIэмыкIуэ-
ду, уи напэм ухуэпэжу, уи щхьэ 
пщIэ хуэпщIыжу, жылагъуэм 
уи увыпIэр щыпщIэжу, цIыху-
хэр фIыуэ плъагъуу, узыпэрыт 
Iуэхум хэпщIыкIыу ущыты-
нырщ псом япэ игъэщыпхъэр. 
Мылъкум зэи сытелэжьа-
къым, абы зыдебгъэхьэх хъу-
нукъым, зэрыжаIащи, ар уэ-
сэпсщ. Мылъкум насып 
къыпхуихьыркъым, цIыхур ягу 
къызэринэжыр и дуней те-
тыкIэрщ. Зэуэ бэлътоитI пху-
щыгъэгъыну, машинитIым уи-
су къыпхуэжыхьыну? Дэтхэнэ 
зы хьэпшыпми и къэгъэ сэбэ-
пыкIэрэ чэзурэ иIэщ. ЦIыхури 
аращ, къызыхуигъэщIар, 
зыхуейр пасэу къызыгурыIуар 
насыпыфIэщ, зыхуэкIуэр Iуп-
щIу илъагъуу и гъащIэ гъуэгур 
зэIухащи.

Давид пщым цIыху лIэщIы-
гъуэр илъэс 70-т къызэ-
рипщыр. Абы къыкIэлъыкIуэ 
махуэхэр Тхьэм и тыгъэут 
къызэрилъытэр. Сэ себэ-
къуащ а гъунэм. ЩIы хъурейм 
дызэрытетыну пIалъэм мы-
хьэнэшхуэ иIэу пIэрэт? Сэ 
куэдкIэ нэхъыщхьэу къызо-
лъытэ ищхьэкIэ къыхэзгъэща 
цIыху лъапIэныгъэхэр пфIэ-
мы кIуэду къыпхуиуха гъащIэр 
епхьэкIыныр, укъэзыухъуреи-
хьым лъагъуныгъэкIэ уахуэуп-
сэфу упсэуныр. «ЦIыху арэ-
зыр къулейм нэхърэ нэхъ 
насыпыфIэщ», «Нэхъ мащIэ 
пщIэхукIэ, нэхъ къызэры-
гуэкIыу псори къыпщохъу» - 
ахэр си гъащIэ къыхуеджэны-
гъэщ. 

ЗэрысхузэфIэкIым хуэдэу 
сопсэу, гуэныхьыншэ щыIауэ 
гъащIэм ищIэжыркъым.

Епсэлъар 
ЩХЬЭЩЭМЫЩI Изэщ.

Зыми хыумыгъэгъуэщэн, зи хъэтI зиIэж журналист, публицист, 
щIэныгъэлI, тхакIуэ Мэшыкъуэ Тэзэл Инал и къуэр ди республикэм 
и мызакъуэу, къэралым и щIыналъэ куэдми фIыуэ къыщацIыху. 
ШыщхьэуIум и 3-м зи ныбжьыр илъэс 80  ирикъу нэхъыжьыфIыр 
республикэм и жылагъуэ, политикэ гъащIэм жыджэру хэтащ, ноби 
Iуэхугъуэ зэхуэмыдэхэм теухуа и гупсысэхэр иIэщ. 

Мэшыкъуэ Тэзэл Ломоносовым и цIэр зэрихьэу Москва дэт 
къэрал университетыр 1966 гъэм, абы и аспирантурэр 1973 гъэм 
 къиухащ. Тхыдэ щIэныгъэхэм я кандидатщ. 1975 - 1979 гъэхэм ар 
Къэбэрдей-Балъкъэр Республикэм и Министрхэм я Советым и Ап-
паратым, 1979 - 1991 гъэхэм КПСС-м и Къэбэрдей-Балъкъэр обко-
мым щылэжьащ. 1991 - 1998 гъэхэм «Кабардино-Балкарская пра-
вда» газетым и редактор нэхъыщхьэу, 1998 – 2002 гъэхэм КъБР-м 
пе чатымрэ хъыбарегъащIэ IэнатIэхэмкIэ и министрым и къуэдзэу 
щытащ, 2003 – 2008 гъэхэм Къэбэрдей-Балъкъэрым Гуманитар 
къэ хутэныгъэхэмкIэ и институтым и щIэныгъэ лэжьакIуэ нэ-
хъыжьу щыIащ, 2008 - 2010 гъэхэм «Эль-Фа» тхылъ тедзапIэм и ре-
дактор нэхъыщхьэу лэжьащ. Тэзэл журналистхэм я республикэ, 
урысейпсо, дунейпсо зэпеуэхэм я лауреатщ. Ар УФ-м щэнхабзэм-
кIэ щIыхь зиIэ и лэжьакIуэщ, Адыгэ Республикэм, КъШР-м щIыхь 
зиIэ я журналистщ, ТворчествэмкIэ дунейпсо академием и акаде-
микщ, УФ-м и Журналистхэм, ТхакIуэхэм я союзхэм хэтщ. Абы и Iэ-
дакъэ къыщIэкIащ «Мерило всех ценностей», «Злободневное и 
вечное», «О пережитом без ретуши», «Больше думал о Родине, чем 
о благе своём», «Услышанное слово» тхылъхэр. Мы зэманым 
Мэшыкъуэр литературэ-публицистикэ Iуэхум жыджэру хэтщ.

Журналист, щIэныгъэлI цIэрыIуэм и махуэ лъапIэм иред-
гъэхьэлIэри, упщIэхэмкIэ зыхуэдгъэзащ.

Москва сыкъэнэну Iэмал си-
Iащ, щэнейрэ апхуэдэ лъэ Iу-
кIэ зыкъысхуагъэзащ, универ-
ситет нэужьми аспирантурэр 
къыщызухами. ЛэжьапIэ 
къыщысхуагъэлъэгъуащ 
 СССР-м щIалэгъуалэ зэ-
гухьэныгъэхэмкIэ и комите-
тым, «Советская Россия» га-
зетым, МКъУ-м и журналисти-
кэ факультетым. Дэтхэнэри 
 IэнатIэ хъарзынэт, ауэ къэз -
гъэ зэжащ сыщалъхуа щIы -
налъэм, нобэр къыздэсми 
абы сызэрытемыгушхуам сы-
щогуфIыкIыж. Къищы нэмы-
щIауэ, нэгъуэщI хэгъэгухэми 
си IэщIагъэкIэ къулыкъу хъар-
зынэхэр щызыIэрызгъэ хьэ-
фынут. Псалъэм папщIэ, 1972 
гъэм ВЛКСМ-м и ЦК-м лэжьы-
гъэ IуэхукIэ сигъэкIуауэ щы-
тащ Поволжье щIыналъэм. 
Пщэрылъ къысщащIат абы 
къыщыдэкI щIалэгъуалэ га-
зетхэм я редактор къалэнхэр 
зыгъэзэщIэну IэщIагъэлI хэр 
къэзгъуэтыну. КПСС-м и Чува-
шие, Мордовие обкомхэм я 
секретархэм къысхуагъэ-
лъэгъуат я комсомол газетхэм 
я унафэщI къулыкъур, мазэ 
бжы гъэ нэхъ дэмыкIыуи фэ-
тэр къызатынуи сыкъагъэгу-
гъат.

- «Журналистыр пенсэм 
кIуэркъым икIи зыри щы-
гъупщэркъым», - щыжыбоIэ 

МЭШЫКЪУЭ Тэзэл:

Зи  Iуэху  еплъыкIэр  утыку  къизыхьэф

Мэшыкъуэхэ я лIакъуэр.

Дирижёр Темыркъан Юрэ и гъусэу. Мэшыкъуэ зэкъуэшхэм Белэ Речкэ зыщагъэпсэху.

жэуап зыхь  сек ретарым и къуэдзэ 

ДыщэкI Соня, редак тору Чэрим Ма-
рианнэ, корректорхэу Инэро къуэ 
Азэмэт (1, 2-нэ нап.), Нэужьокъуэ 
Заирэ (3, 4-нэ нап.).

КомпьютеркIэ газетым и теп лъэр 
ящIащ Дол Маринэ, Мэлбахъуэ Ан-
желэ.

Сурэтхэм елэ жьар  Бицу Жаннэщ.

Дзэлыкъуэ
районым

и прокурорыр
Урысей Федерацэм и Проку-

рор Нэхъыщхьэм и унафэкIэ 
япэ класс зиIэ юрист Карпов 
Александр Игорь и къуэр Къэ-
бэрдей-Балъкъэр Республикэм 
и Дзэлыкъуэ районым и про-
курору илъэси 5 пIалъэкIэ 
ягъэуващ 2022 гъэм бадзэуэ-
гъуэм и 14-м. 

КАРПОВ Александр 1991 гъэм 
къалъхуащ, Ставрополь къэрал 
университетыр 2012 гъэм къиу-
хащ. 2014 гъэм и дыгъэгъазэ - 
2018 гъэм и мэлыжьыхь зэманым 
 къулыкъур щрихьэкIащ Урысей 
Федерацэм и Следственнэ ко-
митетым и органхэм. 

Прокуратурэм лэжьэн щыщIи-
дзащ 2018 гъэм. Ар щытащ Крас-
ноярск крайм хыхьэ Норильск 
 къалэм и прокурорым и дэIэпы-
къуэгъуу, Къэбэрдей-Балъкъэр 
Республикэм и Тэрч районым и 
прокурорым и дэIэпыкъуэгъу 
 нэхъыжьу, республикэ про ку ра-
турэм федеральнэ шына гъуэн-
шагъэмкIэ, лъэпкъ зэхущы ты кIэ-
хэмкIэ, экстремизмэмрэ тер ро-
рымрэ япэщIэтынымкIэ, законхэр 
зэрагъэзащIэм кIэлъып лъы ным-
кIэ къудамэм и проку рору, я щхьэ 
шынагъуэншагъэр къы зэгъэ пэ-
щынымрэ физичес кэу хъумэ-
нымкIэ и къудамэм и прокурору.

КЪАН  Мырзэ.

А фIэщыгъэм щIэт зэ-
хыхьэ гукъинэжхэр ще-
кIуэкIащ Бахъсэн райо -
ным хыхьэ Къулъкъужын 
Ипщэ, Жанхъуэтекъуэ, 
Кременчуг-Константинов-
скэ къуажэхэм щэнхаб-
зэмкIэ я унэхэм. Ар трау-
хуащ республикэм и къэра-
лыгъуэр илъэси 100 зэ-
рырикъур мы гъэм 
зэ рагъэлъапIэм. 

КЪУЛЪКЪУЖЫН Ипщэ 
къуажэм ЩэнхабзэмкIэ и 
унэм адыгэ хабзэм тету 
 къуажэдэсхэмрэ хьэщIэ хэм-
рэ щрагъэблэгъащ. Респуб-
ликэм и къэралыгъуэр илъэ-
си 100 зэрырикъум и щIыхь-
кIэ утым деж щагъэува 
 дапхъэм щызэхуахьэсат 
къуа жэм къыдэкIа цIыху 
цIэрыIуэхэм я зэфIэкIхэм, 
жылэр къызэрыунэхуамрэ 
абы зэрызиужьамрэ теухуа 
тхылъхэр. ХьэщIэхэр кIэ-
лъыплъащ лъэпкъ шхыны-
гъуэхэр зэрагъэхьэзырым. 
Къапщтэмэ, яфIэгъэщIэ-
гъуэнт адыгэ хьэ лыуэ зэра-
щIыр.

Бахъсэн район админи-
страцэм и Iэтащхьэм и къуэ-
дзэ Iэхъуэбэч Андзор зэхы-
хьэм кърихьэлIахэм защы-
хуигъазэм, жиIащ Къулъ-
къужын Ипщэ къуажэм 
дэсхэм районым и зыужьы-
ныгъэм хэлъхьэныгъэфI зэ-
рыхуащIар, ахэр цIыху гуа-
щIафIэу, хьэщIэкIэ фIыуэ 
къызэрекIуэкIыр. 

Утыкур хуит зыхуащIа ныб-
жьыщIэхэр къеджащ Що-
джэнцIыкIу Алий, Уэрэзей 
Афлик, АфIэунэ Лиуан сы -
мэ я усэхэм. ЩэнхабзэмкIэ 
унэм и лэжьакIуэхэм адыгэ 
къафэм, театрым щаIэ зэ-
фIэкIхэр къызэхуэсахэм 
ира гъэлъэгъуащ. Фестива-
лым хыхьэу концерт гукъи-
нэжкIэ кърихьэлIахэм я нэгу 
зрагъэужьащ республикэм 
и артист цIэрыIуэхэу Тхьэ-
гъэлэдж Светланэ, ГъукIэ 
Ислъам, Насып Астемыр, 
Шэрхъ Любэ, КъуэщIысо-
къуэхэ Зауррэ Тимуррэ, Жы-
гун Эдуард сымэ.

«Спартак-Налшык» (Нал-
шык) - «Ротор» (Волгоград) 
- 0:2 (0:1). Налшык. «Спар-
так» стадион. Бадзэуэгъуэм 
и 30-м. ЦIыху 250-рэ еп-
лъащ. 

Судьяхэр: Капленков 
(Мэз куу), Багдасаров (Вла-
дикавказ), Магомедов (Мэ-
хъэчкъалэ). 

«Спартак-Налшык»: Ми-
цаев, КIэдыкIуей, Далиев, 
Мэкъуауэ, Белоусов, Хьэшыр 
(Черткоев, 74), Торосян, Мас-
ленников, Дэхъу (Ашуев, 59), 
ЛIуп, ХъутIэ (Топурие, 64). 

«Ротор»: Кокарев, Зуйко 
(Шарков, 72), Обивалин, Пе-
лих, Мартынов, Магомедов 
(Сафронов, 64), Ахмедханов 
(Алейник, 86), Мартусевич, 
Бутаревич, Козлов (Умаров, 
64), Максименкэ.

Топхэр дигъэкIащ: Ахмед-
хановым, 45+2 (0:1). Ахмед-
хановым, 56-пенальтикIэ 
(0:2). 

Дагъуэ къыхуащIащ Да-
лиевым, Зуйковым, Ашуе-
вым.

УРЫСЕЙ Федерацэм фут-
болымкIэ и етIуанэ диви-
зионым и Япэ гупым 2022 - 
2023 гъэхэм щыIэ зэхьэ-
зэхуэм зэхъуэкIыныгъэ зэры-
халъхьам зэпеуэр нэхъ 
гъэщIэгъуэн ищIыну ды пэп-
лъа щхьэкIэ, «Спартак-Нал-
шыкым» и дежкIэ псори зэ-
рыщыту къэнэжа хуэдэщ. 
Армырамэ дауэ къызэрыб-
гурыIуэнур и унэм щригъэ-
кIуэкIа пэщIэдзэ джэгугъуи-
тIым зы очко закъуэ фIэкIа 
къызэрыщамыхьыфар. Абы 
щыгъуэми «Мэшыкъуэ-

Ткаченкэ Андрей и цIэр 
зезыхьэ СурэтыщI гъуаз-
джэмкIэ музейм гъэлъэ-
гъуэ ныгъэ гъэщIэгъуэн 
къы щызэIуахащ. «Исключе-
ние» зы фIаща выставкэм 
утыку къыщрахьащ «Синди-
кат» зэгухьэныгъэм хэт су-
рэ тыщI хэм я IэдакъэщIэкI - 
хэр. Ар къызэрагъэпэщащ 
 КъБР-м и СурэтыщIхэм я 
 зэгухьэныгъэмрэ «Пери-
метр» творческэ лаборато-
рэмрэ я дэIэпыкъуэгъуу. 

IЭМАЛ зэмылIэужьыгъуэ-
хэмкIэ щIа, теха сурэтхэр, 
хьэпшып зэхуэмыдэхэр, ар-
джэнхэр, нэгъуэщIхэри щып-
лъагъунущ мы махуэхэм 
(выставкэр шыщхьэуIум и 8 
хъуху екIуэкIынущ) музейм и 
пэшхэм. Абыхэм ящыщ дэт-
хэнэ зыри зэфIэкI зиIэ цIыху-
хэм, зи гуащIэкIэ адрейхэм 
къащхьэщыкIхэм я лэжьы-
гъэщ. Апхуэдэхэщ Мэзло 
 Руслан, Хъалил Миланэ, Ро-
мановская Ленэ, ЖьакIэ -
мыхъу Алинэ, Бещто Далие, 
Жэбалы Заирэ, Газаевэ Ра-
зия, ХьэцIыкIу Миланэ, Къа-
рей Элинэ, Кулатов Камиль, 
Дурневэ Дарье, Жавлиевэ 
Каринэ, Емкъуж Иннэ, Що-
махуэ Дарье сымэ. «Исклю-
чение» гъэлъэгъуэныгъэм и 

«Си  къуажэм  фыкъеблагъэ»

Адрейхэм  къащхьэщыкIыу

мурадыр ууеймрэ умыуейм-
рэ, къезэгъымрэ леймрэ къэ-
гъэ лъэгъуэнырщ. 

Гъэлъэгъуэныгъэхэр къы-
зэгъэпэщынымкIэ музейм и 
 къудамэм и унафэщI Леон-
тьевэ Нинэ зэIущIэр къыщы-
зэIуихым жиIащ ар адрейхэм 
къазэрыщхьэщыкIыр, «экспо-
зиционнэ гъэунэхуныгъэкIэ» 

уеджэ хъунуи зэрыщытыр. 
Къэбэрдей-Балъкъэрым и 

цIыхубэ сурэтыщI, КъБР-м 
ЩэнхабзэмкIэ и министерст-
вэм и Методикэ центрым и 
унафэщI Жылэ Анатолэ къы-
хигъэщащ сурэтыщI ныб-
жьыщIэхэм я IэдакъэщIэкI -
хэр телъыджэ зэрыщыхъуар. 
«Дэт хэнэ зыми и лэжьыгъэм 

гукъыдэж къызитащ. Я теп-
лъэкIи я купщIэкIи», - жиIащ 
абы. Езым зэрызыкъиумы-
сыжамкIэ, Анатолэ щыгъуа-
зэт Мэзло Руслан и арджэн-
хэм, ауэ абы апхуэдэ сурэт -
хэр зэрищIыр къыщищIар 
иджыщ. 

- Ди лэжьыгъэхэм зи гугъу 
щытщI «адрейхэм емыщхьу» 

гупсысэр щыдукъуэдиящ гъэ-
лъэгъуэныгъэм. Дэтхэнэ зы 
лэжьыгъэми езы сурэтыщI -
хэм я тхыгъэ и гъусэщ, ар 
зищIысымрэ абыкIэ жаIэну 
зыхуеямрэ къыщыхьауэ. Абы-
кIэ дэ гъэлъэгъуэныгъэр нэхъ 
гурыIуэгъуафIэ тщIыну ды-
хэтащ, - жеIэ выставкэр къы-
зэзыгъэпэща сурэтыщI Хьэ-
цIыкIу Миланэ. 

Гъэлъэгъуэныгъэм и про-
граммэм къызэщIеубыдэ 
Iуэху зыбжанэ. Псалъэм и 
хьэтыркIэ, Васильев Тамер-
лан и фильм къагъэлъэгъуэ-
нущ, музейм къекIуалIэхэм 
ялъагъунур гурагъэIуэнущ 
езы сурэтыщIхэм, усэ пшыхь-
хэр щыIэнущ. 

Къыхэгъэщыпхъэщ сурэ-
тыщI ныбжьыщIэхэр зэзыша-
лIэ «Синдикат» зэгухьэны-
гъэм (къызэрызэрагъэпэщрэ 
илъэс иримыкъуами) лэжьы-
гъэ хъарзынэ къазэрехъу лIэр. 
Жылагъуэ IуэхущIапIэхэм 
ядэлажьэкIэрэ абы Кавказ 
Ищхъэрэм щызыхуе гъэхъу 
щэн хабзэ, гъуазджэ Iуэху зэ-
мылIэужьыгъуэхэр. «Куэд 
 ды зэрыхъум Iэмал къыдет 
 ды зыдэIэпыкъужурэ гъэлъэ-
гъуэныгъэхэр къызэдгъэ пэ-
щыну, тхыгъэхэр дгъэ хьэ-
зырыну, ди лэжьыгъэ и лъэ-
ныкъуэкIэ зыр адрейм щIэ-
гъэкъуэн дыхуэхъуну», - жеIэ 
Миланэ. 

ИСТЭПАН Залинэ. 

Сурэтхэр  Къарей  Элинэ 
трихащ.

ПщафIэхэм я Кавказ Ищхъэрэ 
ассоциацэм «Архъыз» курор-
тым щызэхуешэс ди щIына-
лъэхэм я пщафIэ нэхъыфI ды-
дэу 50. Ба дзэуэгъуэ мазэм и 
иужьрей махуитIым ахэр зэ-
пеуащ лъэпкъ шхыныгъуэхэр 
гъэхьэзырыным кIэ.

ЯПЭ махуэм фестивалым и 
хьэщIэхэм папщIэ ягъэхьэзыращ 
хъыршын, дэлэн зэмы лIэу-
жьыгъуэхэр, нэгъуей (къалмыкъ) 
шей, джэш, прунж хьэнтхъупсхэр, 
лыхэкIхэр, лыбжьэ лIэужьыгъуэ 
щхьэхуэхэр.

ЕтIуанэ махуэм пщэфIэным-
кIэ Кавказ Ищхъэрэм и чемпио-
натыр екIуэкIащ. Ар ерыскъып-
хъэ хэха зыбжанэм шхыны-

гъуэхэр къы хэщIыкIынымкIэ 
Урысейпсо зэхьэ зэхуэм хеубыдэ. 
Чемпионатым  хэтхэм ягъэ хьэ-
зыра шхы ныгъуэ хэм я фIагъыр 
къапщытэнущ ПщафIэ нэхъыщ-
хьэхэм я дунейпсо ассоциацэм 
хэтхэм икIи а зэхьэзэхуэм щы-
текIуам КъШР-м и Iэтащхьэм и 
кубокыр иратащ.

Кавказ Ищхъэрэ федеральнэ 
округым ис лъэпкъхэм я шхы -
ныгъуэхэм къыдэкIуэу фести-
валым утыку къыщрахьащ Ура-
лым, Азербайджаным, Армени-
ем, Азием щыпсэу лъэпкъхэм я 
шхыны гъуэхэри.

«Кавказ.РФ» акционер 
зэгухьэныгъэм и

пресс-IуэхущIапIэ.

ПщафIэхэм я фестиваль

ЦIыхуищым я 
упщIэхэм жэуап 

ирет
Къэбэрдей-Балъкъэр Респуб-

ликэм и прокуратурэм корруп-
цэм пэщIэтынымкIэ, законода-
тельствэр зэрагъэзащIэм кIэ-
лъыплъынымкIэ и къудамэм и 
унафэщI Бекъул Залинэ Нал-
шык къалэ администрацэм ща-
IущIащ я щхьэ IуэхукIэ 
къыхуэкIуахэм. 

ЦIЫХУИЩЫМ зыкъыхуагъэзат 
коррупцэм пэщIэтыным хуэгъэза 
законодательствэм зыщагъэ-
гъуэзэну, я хэхъуэм, хэщIым, 
мылъкум теухуа хъыбар зыхуэ-
фащэ IуэхущIапIэхэм щраткIэ зы-
тетыпхъэхэм теухуауэ. 

Бекъулыр абыхэм щепсалъэм 
псори зэпкърыхауэ ягуригъэ-
Iуащ. 

ДУМЭН ФатIимэ,
КъБР-м и прокурорым СМИ-мрэ 

жылагъуэмрэ япыщIауэ 
щытынымкIэ и дэIэпыкъуэгъу

нэхъыжь.

Махуэшхуэ зэхыхьэм щы-
пащащ Жанхъуэтекъуэ 
къуа жэм ЩэнхабзэмкIэ и 
унэм. Абы щагъэлъэгъуащ 
цIыху лъэпкъ IэпщIэлъа-
пщIэхэм мывэ лъапIэхэм, 
цым, фэм, нэгъуэщIхэми 
къы хащIыкIа хьэпшып гъэ-
щIэгъуэнхэр. Апхуэдэу зэ-
хыхьэм лъэпкъ шхыныгъуэ-
хэри щапщэфIащ. 

- Дэтхэнэ зы жылэми и 
гурыфIыгъуэ нэхъыщхьэр 
абы щыпсэу цIыхухэм я зэ-
фIэкIымрэ ехъулIэныгъэм-
рэщ. Жанхъуэтекъуэ къуа-
жэм илъэс зыбжанэ хъуауэ 
пщIэрэ зэныбжьэгъугъэрэ         
я зэхуаку дэлъу, республи-
кэм и тхыдэр яхъумэу, 
лъэпкъ хабзэхэр ялъытэу 
щопсэу лъэпкъ зэмылIэу-
жьыгъуэхэм щыщхэр, - 
 жи Iащ Бахъсэн район ад- 
ми нистрацэм и Iэтащхьэ 
 Балъкъыз Артур. Ар къуа-
жэдэсхэм ехъуэхъуащ псэу -
кIа фIэ хъунхэу.

Жанхъуэтекъуэ къуажэр 
къызэрыунэхуам теухуауэ 
къы зэрагъэпэща гъэлъэ-
гъуэныгъэм хьэщIэхэм зы-
хагъэгъуэза нэужь, адыгэ, 
балъкъэр, урыс уэрэдхэмрэ 
къафэхэмкIэ гъэнщIа кон-
цертым еплъащ. Республи-
кэмрэ районымрэ я артист 
пажэхэм хэкум хуаIэ лъа-
гъуныгъэм теухуа уэрэдхэр 
жаIащ, Кавказ Ищхъэрэм ис 
лъэпкъхэм я къафэхэр ягъэ-
лъэгъуащ. 

Кременчуг-Константи нов-

с кэ къуажэм и щэнхабзэ 
лэжьакIуэхэми нэгу зыужьу 
щагъэлъэпIащ республикэм 
и къэралыгъуэм и махуэр. 
Крем-Константиновскэ 
жылэм зэныбжьэгъугъэрэ 
пщIэрэ яку дэлъу лъэпкъ 30 
зэрыщыпсэур (адыгэ, балъ-
къэр, урыс, хьэрып, куржы, 
белорус, ермэлы, тырку, 
кIэрей, цыджан, нэгъуэщI-
хэри) я гуа пэу къыхагъэщащ 
зэхыхьэм къыщыпсэлъахэм. 

- Бахъсэн районым и 
 къуажэ псоми щекIуэкI щэн-
хабзэ зэхыхьэм дэтхэнэ зы 
лъэпкъми Iэмал ирет я щэн-
хабзэ хъугъуэфIыгъухэр, я 
зэфIэкIхэр, я щIыналъэм 
 хуаIэ лъагъуныгъэр къыща-
гъэлъэгъуэну. Къуажэдэсхэр 
жэуаплыныгъэ пылъу бгъэ-
дыхьащ икIи къайхъулIащ 
махуэшхуэр щIэщыгъуэу 
къызэгъэпэщыныр, - жиIащ 
Балъкъыз Артур. 

Мыбы щагъэлъэгъуащ 
цIыху IэпщIэлъапщIэхэм я 
Iэдакъэ къыщIэкIа лэжьы-
гъэхэр, я ехъулIэныгъэхэм 
щыхьэт техъуэу тхыдэ-лъа-
хэхутэ музейм щахъумэ 
хьэп шыпхэр.

Концертым зыкърезыгъэ-
хьэлIахэр къуажэм и къе-
кIуэкIыкIам хагъэгъуэзащ, 
абдеж усэ къыщеджащ, ща-
пхъэу къалъытэ унагъуэ нэ-
хъыфIхэр щагъэлъэпIащ. 

Тхыгъэри сурэтхэри зейр 
ТЕКIУЖЬ Заретэщ.

КМВ»-м тхьэмахуэ ипэкIэ 
ерагъкIэ къыIэщIэкIауэ 
аращ. Волгоград и «Ротор»-
ри япэ лигэм къызэрыха-
гъэкIрэ куэд мыщIами, узы-
пэмылъэщынтэкъым. Мазэ 
ипэкIэ а гупыр щIэрыщIэу 
 зэхагъэувэжауэ аращ. Къи-
щынэмыщIауэ, Урысей Фе-
дерацэм щекIуэкI зэхьэзэ-
хуэхэм «Спартак-Налшы-
кым рэ» «Ротор»-мрэ иджыри 
къэс блэнейрэ щызэхуэзати, 
дыдейхэр зэи къыхагъэщIа-
тэкъым. А хабзэфIыр, ди 
 жагъуэ зэрыхъущи, щэбэт 
кIуам Къэбэрдей-Балъкъэ-
рым и къалащхьэм къыщы-
зэпаудащ. 

ЗэIущIэр хэгъэрейхэм я 
 ебгъэрыкIуэныгъэ лъэщхэм-
кIэ ирагъэжьащ. Зыр ад-
рейм къыкIэлъыкIуэу ди щIа-
лэхэр хьэщIэхэм я гъуэм те-
гуплIэрт. АрщхьэкIэ топыр 
дэгъэкIыным Iуэхур щынэ-
сым, зымащIэ дыдэ сыт щы-
гъуи яхурикъуртэкъым. «Ро-
тор»-м и къару псомкIи зи-
хъумэжырт.

Апхуэдэурэ джэгум и япэ 
Iыхьэм хухаха зэманыр и 
кIэм нэблэгъащ. Мэзкуу  
къикIа Капленков судьям 
абы дакъикъитI къыщIи-
гъуащ. Ар «Спартак-Нал-
шыкым» хуэ хьыжакъым: ди 
щIалэхэр зэрызагъэпсэ ху-
ным пасэIуэу пежьащ икIи я 
лъэр щIэ хуащ. А секунд 
бжыгъэр «Ротор»-м Iэзэу 

къигъэсэбэпащ икIи на-
пIэзыпIэм ебгъэрыкIуэны-
гъэ псынщIэу къызэригъэ-
пэщри, гупым и капитан 
Ахмедхановым ди гъуэр хи-
гъэщIащ.

Шэч хэлъкъым загъэпсэ-
хуну хухаха зэманым «Спар-
так-Налшыкым» апхуэдэ 
 хущIыхьэгъуэ зэримыIар - 
зэхэгъэкIын хуейт щIэщхъур 
къызыхэкIар икIи адэкIэ 
Iуэхур зэрагъэзэкIуэжыным 
иужь итыпхъэт. АрщхьэкIэ…

Джэгум и етIуанэ Iыхьэри 
япэм къызэрыщхьэщыкIа 
щIагъуэ щыIэкъым. «Спар-
так-Налшыкыр» къарууш-
хуэкIэ ебгъэрыкIуэрт, «Ро-
тор»-м зэрылъэкIкIэ зихъу-
мэжырт. Абы щыгъуэми ди 
щIалэхэм я Iуэхум зыри къи-
кIыртэкъым. Аргуэ рыжь ти, 
хьэщIэхэм япэ лъэ ща къым. 
Волгограддэсхэр я  гъуэм 
къыщыбгъэдыхьа закъуэтIа-
къуэхэм ящыщ зым я хьэр-
хуэрэгъур штрафнойм щрау-

дащ. Пенальти. Ахмедхано-
вым а Iэмалри зыIэщIи-
гъэкIакъым - 0:2.

Сыхьэт ныкъуэм щIигъукIэ 
хэгъэрейхэр ерыщу хущIэ-
къуащ зы топ нэхъ мыхъуми 
я хьэрхуэрэгъухэм худагъэ-
кIыну. АрщхьэкIэ я Iэзагъыр 
хурикъуакъым икIи, иджыри 
къэс зэи къэмыхъуауэ, Вол-
гоград и «Ротор»-м «Спар-
так-Налшыкыр» къыхигъэ-
щIащ. Ар нэхъ хьэлъэж ещI 
Къэбэрдей-Балъкъэрым и 

къа лащхьэм къызэрыщы-
хъуам.

Аращи, нэгъаби хуэдэу, 
«Спартак-Налшыкым» гу-
гъуу зэхьэзэхуэм аргуэру 
щIидзащ. Абы щыгъуэм япэ 
текIуэныгъэр щызыIэрагъэ-
хьар еплIанэ джэгугъуэрат, 
иужь дыдэу щыт «Есэн-
тIыгур» ерагъкIэ ди ста-
дионым 2:1-уэ щыхагъа-
щIэри. Иджыри нэхъыфIыну 
фэ теткъым.

Урысей Федерацэм фут-
болымкIэ и етIуанэ дивизи-
оным и Япэ гупым 2022 - 
2023 гъэхэм щекIуэкI зэхьэ-
зэхуэм и адрей зэIущIэхэм 
мыпхуэдэ бжыгъэхэр къари-
кIуащ: «ЕсэнтIыгу» (Есэн-
тIыгу) - «Кубань-Холдинг» 

(Павловскэ) - 0:1, «Мэшы-
къуэ-КМВ» (Псыхуабэ) - 
«Чер номорец» (Новорос-
сийск) - 0:0, СКА (Дон Iус 
Ростов) - «Дружба» (Мей-
къуапэ) - 2:0, «Форте» (Та-
ганрог) - «Биолог-Новоку-
банск» (Про гресс) - 0:0, «Ди-
намо-Ставрополь» (Ставро-
поль) -  «Легион Динамо» 
(Мэхъэчкъалэ) - 0:0, «Чай -
ка» (Пес чанокопскэ) - «Ала-
ния-2» (Владикавказ) - 1:0.

КъыкIэлъыкIуэ джэгугъуэр 
«Спартак-Налшыкым» Про-
грессым щригъэкIуэкIынущ. 
ШыщхьэуIум и 7-м ар абы 
щы IущIэнущ щIыпIэ «Био-
лог-Новокубанск»-м. 

ХЬЭТАУ Ислъам.

